
Ηροδότου	Ιστορίαι	
(χωρία	για	το	μάθημα	ΥΑΕΦ	146,	«Ιστοριογραφία»)	
	

ΒΙΒΛΙΟ Α: ΚΛΕΙΩ 

	
[pr.]	Ἡροδότου	Ἁλικαρνησσέος	 ἱστορίης	 ἀπόδεξις	 ἥδε,	ὡς	 μήτε	 τὰ	 γενόμενα	 ἐξ	 ἀνθρώπων	 τῷ	
χρόνῳ	 ἐξίτηλα	 γένηται,	 μήτε	 ἔργα	 μεγάλα	 τε	 καὶ	 θωμαστά,	 τὰ	 μὲν	 Ἕλλησι,	 τὰ	 δὲ	 βαρβάροισι	
ἀποδεχθέντα,	 ἀκλέα	 γένηται,	 τά	 τε	 ἄλλα	 καὶ	 δι᾽	 ἣν	 αἰτίην	 ἐπολέμησαν	 ἀλλήλοισι.	
[1.1.1]	Περσέων	μέν	νυν	οἱ	λόγιοι	Φοίνικας	αἰτίους	φασὶ	γενέσθαι	τῆς	διαφορῆς·	τούτους	γάρ,	
ἀπὸ	τῆς	Ἐρυθρῆς	καλεομένης	θαλάσσης	ἀπικομένους	ἐπὶ	τήνδε	τὴν	θάλασσαν	καὶ	οἰκήσαντας	
τοῦτον	τὸν	χῶρον	τὸν	καὶ	νῦν	οἰκέουσι,	αὐτίκα	ναυτιλίῃσι	μακρῇσι	ἐπιθέσθαι,	ἀπαγινέοντας	δὲ	
φορτία	Αἰγύπτιά	τε	καὶ	Ἀσσύρια	τῇ	τε	ἄλλῃ	[χώρῃ]	ἐσαπικνέεσθαι	καὶ	δὴ	καὶ	ἐς	Ἄργος·	[1.1.2]	τὸ	
δὲ	Ἄργος	τοῦτον	τὸν	χρόνον	προεῖχε	ἅπασι	τῶν	ἐν	τῇ	νῦν	Ἑλλάδι	καλεομένῃ	χώρῃ.	ἀπικομένους	
δὲ	τοὺς	Φοίνικας	ἐς	δὴ	τὸ	Ἄργος	τοῦτο	διατίθεσθαι	τὸν	φόρτον.	[1.1.3]	πέμπτῃ	δὲ	ἢ	ἕκτῃ	ἡμέρῃ	
ἀπ᾽	ἧς	ἀπίκοντο,	ἐξεμπολημένων	σφι	σχεδὸν	πάντων,	ἐλθεῖν	ἐπὶ	τὴν	θάλασσαν	γυναῖκας	ἄλλας	
τε	πολλὰς	καὶ	δὴ	καὶ	τοῦ	βασιλέος	θυγατέρα·	τὸ	δέ	οἱ	οὔνομα	εἶναι,	κατὰ	τὠυτὸ	τὸ	καὶ	Ἕλληνες	
λέγουσι,	Ἰοῦν	τὴν	Ἰνάχου.	[1.1.4]	ταύτας	στάσας	κατὰ	πρύμνην	τῆς	νεὸς	ὠνέεσθαι	τῶν	φορτίων	
τῶν	σφι	ἦν	θυμὸς	μάλιστα,	καὶ	τοὺς	Φοίνικας	διακελευσαμένους	ὁρμῆσαι	ἐπ᾽	αὐτάς.	τὰς	μὲν	δὴ	
πλεῦνας	 τῶν	 γυναικῶν	ἀποφυγεῖν,	 τὴν	 δὲ	 Ἰοῦν	 σὺν	 ἄλλῃσι	 ἁρπασθῆναι·	 ἐσβαλομένους	 δὲ	 ἐς	
τὴν	 νέα	 οἴχεσθαι	 ἀποπλέοντας	 ἐπ᾽	 Αἰγύπτου.	[1.2.1]	οὕτω	 μὲν	 Ἰοῦν	 ἐς	 Αἴγυπτον	 ἀπικέσθαι	
λέγουσι	 Πέρσαι,	 οὐκ	 ὡς	 Ἕλληνες,	 καὶ	 τῶν	 ἀδικημάτων	 πρῶτον	 τοῦτο	 ἄρξαι·	 μετὰ	 δὲ	 ταῦτα	
Ἑλλήνων	τινάς	(οὐ	γὰρ	ἔχουσι	τοὔνομα	ἀπηγήσασθαι)	φασὶ	τῆς	Φοινίκης	ἐς	Τύρον	προσσχόντας	
ἁρπάσαι	 τοῦ	 βασιλέος	 τὴν	 θυγατέρα	 Εὐρώπην·	 εἴησαν	 δ᾽	 ἂν	 οὗτοι	 Κρῆτες.	 ταῦτα	 μὲν	 δὴ	 ἴσα	
πρὸς	 ἴσα	 σφι	 γενέσθαι·	 μετὰ	 δὲ	 ταῦτα	 Ἕλληνας	 αἰτίους	 τῆς	 δευτέρης	 ἀδικίης	
γενέσθαι.	[1.2.2]	καταπλώσαντας	γὰρ	μακρῇ	νηῒ	ἐς	Αἶάν	τε	τὴν	Κολχίδα	καὶ	ἐπὶ	Φᾶσιν	ποταμόν,	
ἐνθεῦτεν,	διαπρηξαμένους	καὶ	τἆλλα	τῶν	εἵνεκεν	ἀπίκατο,	ἁρπάσαι	τοῦ	βασιλέος	τὴν	θυγατέρα	
Μηδείην.	[1.2.3]	πέμψαντα	δὲ	τὸν	Κόλχον	[βασιλέα]	ἐς	τὴν	Ἑλλάδα	κήρυκα	αἰτέειν	τε	δίκας	τῆς	
ἁρπαγῆς	καὶ	ἀπαιτέειν	τὴν	θυγατέρα·	τοὺς	δὲ	ὑποκρίνασθαι	ὡς	οὐδὲ	ἐκεῖνοι	 Ἰοῦς	τῆς	Ἀργείης	
ἔδοσάν	 σφι	 δίκας	 τῆς	 ἁρπαγῆς·	 οὐδὲ	 ὦν	 αὐτοὶ	 δώσειν	 ἐκείνοισι.	[1.3.1]	δευτέρῃ	 δὲ	 λέγουσι	
γενεῇ	 μετὰ	 ταῦτα	 Ἀλέξανδρον	 τὸν	 Πριάμου	 ἀκηκοότα	 ταῦτα	 ἐθελῆσαί	 οἱ	 ἐκ	 τῆς	 Ἑλλάδος	 δι᾽	
ἁρπαγῆς	 γενέσθαι	 γυναῖκα,	 ἐπιστάμενον	 πάντως	 ὅτι	 οὐ	 δώσει	 δίκας·	 οὐδὲ	 γὰρ	 ἐκείνους	
διδόναι.	[1.3.2]	οὕτω	 δὴ	 ἁρπάσαντος	 αὐτοῦ	 Ἑλένην,	 τοῖσι	 Ἕλλησι	 δόξαι	 πρῶτον	 πέμψαντας	
ἀγγέλους	 ἀπαιτέειν	 τε	 Ἑλένην	 καὶ	 δίκας	 τῆς	 ἁρπαγῆς	 αἰτέειν.	 τοὺς	 δὲ	 προϊσχομένων	 ταῦτα	
προφέρειν	 σφι	Μηδείης	 τὴν	 ἁρπαγήν,	ὡς	 οὐ	 δόντες	 αὐτοὶ	 δίκας	 οὐδὲ	 ἐκδόντες	 ἀπαιτεόντων	
βουλοίατό	σφι	παρ᾽	ἄλλων	δίκας	γίνεσθαι.	[1.4.1]	μέχρι	μὲν	ὦν	 τούτου	ἁρπαγὰς	μούνας	εἶναι	
παρ᾽	ἀλλήλων,	τὸ	δὲ	ἀπὸ	τούτου	Ἕλληνας	δὴ	μεγάλως	αἰτίους	γενέσθαι·	προτέρους	γὰρ	ἄρξαι	
στρατεύεσθαι	 ἐς	 τὴν	 Ἀσίην	 ἢ	 σφέας	 ἐς	 τὴν	 Εὐρώπην.	[1.4.2]	τὸ	 μέν	 νυν	 ἁρπάζειν	 γυναῖκας	
ἀνδρῶν	 ἀδίκων	 νομίζειν	 ἔργον	 εἶναι,	 τὸ	 δὲ	 ἁρπασθεισέων	 σπουδὴν	 ποιήσασθαι	 τιμωρέειν	
ἀνοήτων,	τὸ	δὲ	μηδεμίαν	ὤρην	ἔχειν	ἁρπασθεισέων	σωφρόνων·	δῆλα	γὰρ	δὴ	ὅτι,	εἰ	μὴ	αὐταὶ	
ἐβούλοντο,	 οὐκ	 ἂν	 ἡρπάζοντο.	[1.4.3]	σφέας	 μὲν	 δὴ	 τοὺς	 ἐκ	 τῆς	 Ἀσίης	 λέγουσι	 Πέρσαι	
ἁρπαζομένων	 τῶν	 γυναικῶν	 λόγον	 οὐδένα	 ποιήσασθαι,	 Ἕλληνας	 δὲ	 Λακεδαιμονίης	 εἵνεκεν	
γυναικὸς	 στόλον	 μέγαν	 συναγεῖραι	 καὶ	 ἔπειτα	 ἐλθόντας	 ἐς	 τὴν	 Ἀσίην	 τὴν	 Πριάμου	 δύναμιν	
κατελεῖν.	[1.4.4]	ἀπὸ	τούτου	αἰεὶ	ἡγήσασθαι	τὸ	Ἑλληνικὸν	σφίσι	εἶναι	πολέμιον.	τὴν	γὰρ	Ἀσίην	
καὶ	 τὰ	 ἐνοικέοντα	 ἔθνεα	 βάρβαρα	 οἰκηιεῦνται	 οἱ	 Πέρσαι,	 τὴν	 δὲ	 Εὐρώπην	 καὶ	 τὸ	 Ἑλληνικὸν	
ἥγηνται	κεχωρίσθαι.	
	

• 	
[1.5.1]	Οὕτω	μὲν	Πέρσαι	λέγουσι	γενέσθαι,	 καὶ	διὰ	 τὴν	 Ἰλίου	ἅλωσιν	εὑρίσκουσι	σφίσι	ἐοῦσαν	τὴν	
ἀρχὴν	 τῆς	 ἔχθρης	 τῆς	 ἐς	 τοὺς	 Ἕλληνας.	[1.5.2]	περὶ	 δὲ	 τῆς	 Ἰοῦς	 οὐκ	 ὁμολογέουσι	 Πέρσῃσι	 οὕτω	



Φοίνικες·	 οὐ	 γὰρ	 ἁρπαγῇ	 σφέας	 χρησαμένους	 λέγουσι	 ἀγαγεῖν	 αὐτὴν	 ἐς	 Αἴγυπτον,	 ἀλλ᾽	ὡς	 ἐν	 τῷ	
Ἄργεϊ	ἐμίσγετο	τῷ	ναυκλήρῳ	τῆς	νεός·	ἐπεὶ	δὲ	ἔμαθε	ἔγκυος	ἐοῦσα,	αἰδεομένη	τοὺς	τοκέας,	οὕτω	δὴ	
ἐθελοντὴν	 αὐτὴν	 τοῖσι	 Φοίνιξι	 συνεκπλῶσαι,	 ὡς	 ἂν	 μὴ	 κατάδηλος	 γένηται.	[1.5.3]	ταῦτα	 μέν	 νυν	
Πέρσαι	τε	καὶ	Φοίνικες	λέγουσι.	ἐγὼ	δὲ	περὶ	μὲν	τούτων	οὐκ	ἔρχομαι	ἐρέων	ὡς	οὕτως	ἢ	ἄλλως	κως	
ταῦτα	 ἐγένετο,	 τὸν	 δὲ	 οἶδα	 αὐτὸς	 πρῶτον	 ὑπάρξαντα	 ἀδίκων	 ἔργων	 ἐς	 τοὺς	 Ἕλληνας,	 τοῦτον	
σημήνας	 προβήσομαι	 ἐς	 τὸ	 πρόσω	 τοῦ	 λόγου,	 ὁμοίως	 σμικρὰ	 καὶ	 μεγάλα	 ἄστεα	 ἀνθρώπων	
ἐπεξιών.	[1.5.4]	τὰ	 γὰρ	 τὸ	 πάλαι	 μεγάλα	 ἦν,	 τὰ	 πολλὰ	 αὐτῶν	 σμικρὰ	 γέγονε,	 τὰ	 δὲ	 ἐπ᾽	 ἐμεῦ	 ἦν	
μεγάλα,	 πρότερον	 ἦν	 σμικρά.	 τὴν	 ἀνθρωπηίην	 ὦν	 ἐπιστάμενος	 εὐδαιμονίην	 οὐδαμὰ	 ἐν	 τὠυτῷ	
μένουσαν.	 ἐπιμνήσομαι	 ἀμφοτέρων	 ὁμοίως.	
[1.6.1]	Κροῖσος	 ἦν	 Λυδὸς	 μὲν	 γένος,	 παῖς	 δὲ	 Ἀλυάττεω,	 τύραννος	 δὲ	 ἐθνέων	 τῶν	 ἐντὸς	 Ἅλυος	
ποταμοῦ,	ὃς	ῥέων	ἀπὸ	μεσαμβρίης	μεταξὺ	Συρίων	‹τε›	καὶ	Παφλαγόνων	ἐξίει	πρὸς	βορῆν	ἄνεμον	ἐς	
τὸν	 Εὔξεινον	 καλεόμενον	πόντον.	[1.6.2]	οὗτος	 ὁ	 Κροῖσος	 βαρβάρων	πρῶτος	 τῶν	 ἡμεῖς	 ἴδμεν	 τοὺς	
μὲν	κατεστρέψατο	Ἑλλήνων	ἐς	φόρου	ἀπαγωγήν,	τοὺς	δὲ	φίλους	προσεποιήσατο.	κατεστρέψατο	μὲν	
Ἴωνάς	 τε	 καὶ	 Αἰολέας	 καὶ	 Δωριέας	 τοὺς	 ἐν	 τῇ	 Ἀσίῃ,	 φίλους	 δὲ	 προσεποιήσατο	
Λακεδαιμονίους.	[1.6.3]	πρὸ	 δὲ	 τῆς	 Κροίσου	 ἀρχῆς	 πάντες	 Ἕλληνες	 ἦσαν	 ἐλεύθεροι.	 τὸ	 γὰρ	
Κιμμερίων	 στράτευμα	 τὸ	 ἐπὶ	 τὴν	 Ἰωνίην	 ἀπικόμενον,	 Κροίσου	 ἐὸν	 πρεσβύτερον,	 οὐ	 καταστροφὴ	
ἐγένετο	 τῶν	 πολίων,	 ἀλλ᾽	 ἐξ	 ἐπιδρομῆς	 ἁρπαγή.	[1.7.1]	ἡ	 δὲ	 ἡγεμονίη	 οὕτω	 περιῆλθε,	 ἐοῦσα	
Ἡρακλειδέων,	 ἐς	 τὸ	 γένος	 τὸ	 Κροίσου,	 καλεομένους	 δὲ	 Μερμνάδας.	[1.7.2]	ἦν	 Κανδαύλης,	 τὸν	 οἱ	
Ἕλληνες	Μυρσίλον	ὀνομάζουσι,	τύραννος	Σαρδίων,	ἀπόγονος	δὲ	Ἀλκαίου	τοῦ	Ἡρακλέος.	Ἄγρων	μὲν	
γὰρ	ὁ	Νίνου	τοῦ	Βήλου	τοῦ	Ἀλκαίου	πρῶτος	Ἡρακλειδέων	βασιλεὺς	ἐγένετο	Σαρδίων,	Κανδαύλης	δὲ	
ὁ	Μύρσου	ὕστατος.	[1.7.3]	οἱ	δὲ	πρότερον	Ἄγρωνος	βασιλεύσαντες	ταύτης	τῆς	χώρης	ἦσαν	ἀπόγονοι	
Λυδοῦ	 τοῦ	 Ἄτυος,	 ἀπ᾽	 ὅτευ	 ὁ	 δῆμος	 Λύδιος	 ἐκλήθη	 ὁ	 πᾶς	 οὗτος,	 πρότερον	 Μηίων	
καλεόμενος.	[1.7.4]	παρὰ	 τούτων	 Ἡρακλεῖδαι	 ἐπιτραφθέντες	 ἔσχον	 τὴν	 ἀρχὴν	 ἐκ	 θεοπροπίου,	 ἐκ	
δούλης	 τε	 τῆς	 Ἰαρδάνου	 γεγονότες	 καὶ	 Ἡρακλέος,	 ἄρξαντες	 [μὲν]	 ἐπὶ	 δύο	 τε	 καὶ	 εἴκοσι	 γενεὰς	
ἀνδρῶν,	ἔτεα	πέντε	τε	καὶ	πεντακόσια,	παῖς	παρὰ	πατρὸς	ἐκδεκόμενος	τὴν	ἀρχήν,	μέχρι	Κανδαύλεω	
τοῦ	Μύρσου.	[1.8.1]	οὗτος	δὴ	ὦν	ὁ	Κανδαύλης	ἠράσθη	τῆς	ἑωυτοῦ	γυναικός,	ἐρασθεὶς	δὲ	ἐνόμιζέ	οἱ	
εἶναι	γυναῖκα	πολλὸν	πασέων	καλλίστην.	ὥστε	δὲ	ταῦτα	νομίζων,	ἦν	γάρ	οἱ	τῶν	αἰχμοφόρων	Γύγης	ὁ	
Δασκύλου	ἀρεσκόμενος	μάλιστα,	τούτῳ	τῷ	Γύγῃ	καὶ	τὰ	σπουδαιέστερα	τῶν	πρηγμάτων	ὑπερετίθετο	
ὁ	 Κανδαύλης	 καὶ	 δὴ	 καὶ	 τὸ	 εἶδος	 τῆς	 γυναικὸς	 ὑπερεπαινέων.	[1.8.2]	χρόνου	 δὲ	 οὐ	 πολλοῦ	
διελθόντος,	 χρῆν	 γὰρ	 Κανδαύλῃ	 γενέσθαι	 κακῶς,	 ἔλεγε	 πρὸς	 τὸν	 Γύγην	 τοιάδε·	 Γύγη,	 οὐ	 γάρ	 σε	
δοκέω	 πείθεσθαί	 μοι	 λέγοντι	 περὶ	 τοῦ	 εἴδεος	 τῆς	 γυναικός	 (ὦτα	 γὰρ	 τυγχάνει	 ἀνθρώποισι	 ἐόντα	
ἀπιστότερα	 ὀφθαλμῶν),	 ποίει	 ὅκως	 ἐκείνην	 θεήσεαι	 γυμνήν.	[1.8.3]	ὁ	 δὲ	 μέγα	 ἀμβώσας	 εἶπε·	
Δέσποτα,	τίνα	λέγεις	λόγον	οὐκ	ὑγιέα,	κελεύων	με	δέσποιναν	τὴν	ἐμὴν	θεήσασθαι	γυμνήν;	ἅμα	δὲ	
κιθῶνι	ἐκδυομένῳ	συνεκδύεται	καὶ	τὴν	αἰδῶ	γυνή.	[1.8.4]	πάλαι	δὲ	τὰ	καλὰ	ἀνθρώποισι	ἐξεύρηται,	
ἐκ	τῶν	μανθάνειν	δεῖ·	ἐν	τοῖσι	ἓν	τόδε	ἐστί,	σκοπέειν	τινὰ	τὰ	ἑωυτοῦ.	ἐγὼ	δὲ	πείθομαι	ἐκείνην	εἶναι	
πασέων	 γυναικῶν	 καλλίστην,	 καί	 σεο	 δέομαι	 μὴ	 δέεσθαι	 ἀνόμων.	[1.9.1]	ὁ	 μὲν	 δὴ	 λέγων	 τοιαῦτα	
ἀπεμάχετο,	ἀρρωδέων	μή	τί	οἱ	ἐξ	αὐτῶν	γένηται	κακόν.	ὁ	δ᾽	ἀμείβετο	τοισίδε·	Θάρσει,	Γύγη,	καὶ	μὴ	
φοβεῦ	μήτε	ἐμέ,	ὥς	σεο	πειρώμενος	λέγω	λόγον	τόνδε,	μήτε	γυναῖκα	τὴν	ἐμήν,	μή	τί	 τοι	ἐξ	αὐτῆς	
γένηται	 βλάβος·	 ἀρχὴν	 γὰρ	 ἐγὼ	 μηχανήσομαι	 οὕτω	 ὥστε	 μηδὲ	 μαθεῖν	 μιν	 ὀφθεῖσαν	 ὑπὸ	
σεῦ.	[1.9.2]	ἐγὼ	γάρ	σε	ἐς	τὸ	οἴκημα	ἐν	τῷ	κοιμώμεθα	ὄπισθε	τῆς	ἀνοιγομένης	θύρης	στήσω·	μετὰ	δ᾽	
ἐμὲ	ἐσελθόντα	παρέσται	καὶ	ἡ	γυνὴ	ἡ	ἐμὴ	ἐς	κοῖτον.	κεῖται	δὲ	ἀγχοῦ	τῆς	ἐσόδου	θρόνος·	ἐπὶ	τοῦτον	
τῶν	 ἱματίων	 κατὰ	 ἓν	 ἕκαστον	 ἐκδύνουσα	 θήσει	 καὶ	 κατ᾽	 ἡσυχίην	 πολλὴν	 παρέξει	 τοι	
θεήσασθαι.	[1.9.3]	ἐπεὰν	 δὲ	 ἀπὸ	 τοῦ	 θρόνου	 στίχῃ	 ἐπὶ	 τὴν	 εὐνὴν	 κατὰ	 νώτου	 τε	 αὐτῆς	 γένῃ,	 σοὶ	
μελέτω	 τὸ	 ἐνθεῦτεν	 ὅκως	 μή	 σε	 ὄψεται	 ἰόντα	 διὰ	 θυρέων.	[1.10.1]	ὁ	 μὲν	 δή,	 ὡς	 οὐκ	 ἐδύνατο	
διαφυγεῖν,	 ἦν	 ἕτοιμος·	 ὁ	 δὲ	 Κανδαύλης,	 ἐπεὶ	 ἐδόκεε	ὥρη	 τῆς	 κοίτης	 εἶναι,	 ἤγαγε	 τὸν	 Γύγεα	 ἐς	 τὸ	
οἴκημα,	καὶ	μετὰ	ταῦτα	αὐτίκα	παρῆν	καὶ	ἡ	γυνή·	ἐσελθοῦσαν	δὲ	καὶ	τιθεῖσαν	τὰ	εἵματα	ἐθηεῖτο	ὁ	
Γύγης.	[1.10.2]	ὡς	δὲ	κατὰ	νώτου	ἐγένετο	 ἰούσης	τῆς	γυναικὸς	ἐς	 τὴν	κοίτην,	ὑπεκδὺς	ἐχώρεε	ἔξω.	
καὶ	 ἡ	 γυνὴ	 ἐπορᾷ	μιν	 ἐξιόντα.	 μαθοῦσα	 δὲ	 τὸ	 ποιηθὲν	 ἐκ	 τοῦ	ἀνδρὸς	 οὔτε	 ἀνέβωσε	αἰσχυνθεῖσα	
οὔτε	 ἔδοξε	 μαθεῖν,	 ἐν	 νόῳ	 ἔχουσα	 τείσασθαι	 τὸν	 Κανδαύλεα·	[1.10.3]	παρὰ	 γὰρ	 τοῖσι	 Λυδοῖσι,	
σχεδὸν	 δὲ	 καὶ	 παρὰ	 τοῖσι	 ἄλλοισι	 βαρβάροισι,	 καὶ	 ἄνδρα	 ὀφθῆναι	 γυμνὸν	 ἐς	 αἰσχύνην	 μεγάλην	
φέρει.	[1.11.1]	τότε	μὲν	δὴ	οὕτως	οὐδὲν	δηλώσασα	ἡσυχίην	εἶχε·	ὡς	δὲ	ἡμέρη	τάχιστα	ἐγεγόνεε,	τῶν	
οἰκετέων	 τοὺς	 μάλιστα	ὥρα	 πιστοὺς	 ἐόντας	 ἑωυτῇ,	 ἑτοίμους	 ποιησαμένη	 ἐκάλεε	 τὸν	 Γύγεα.	 ὁ	 δὲ	
οὐδὲν	δοκέων	αὐτὴν	τῶν	πρηχθέντων	ἐπίστασθαι	ἦλθε	καλεόμενος·	ἐώθεε	γὰρ	καὶ	πρόσθε,	ὅκως	ἡ	
βασίλεια	 καλέοι,	 φοιτᾶν.	[1.11.2]	ὡς	 δὲ	 ὁ	 Γύγης	 ἀπίκετο,	 ἔλεγε	 ἡ	 γυνὴ	 τάδε·	 Νῦν	 τοι	 δυῶν	 ὁδῶν	
παρεουσέων,	Γύγη,	δίδωμι	αἵρεσιν,	ὁκοτέρην	βούλεαι	τραπέσθαι·	ἢ	γὰρ	Κανδαύλεα	ἀποκτείνας	ἐμέ	
τε	 καὶ	 τὴν	 βασιληίην	 ἔχε	 τὴν	 Λυδῶν,	 ἢ	 αὐτόν	 σε	 αὐτίκα	 οὕτω	 ἀποθνῄσκειν	 δεῖ,	 ὡς	 ἂν	 μὴ	 πάντα	
πειθόμενος	 Κανδαύλῃ	 τοῦ	 λοιποῦ	 ἴδῃς	 τὰ	 μή	 σε	 δεῖ.	[1.11.3]	ἀλλ᾽	 ἤτοι	 κεῖνόν	 γε	 τὸν	 ταῦτα	



βουλεύσαντα	δεῖ	ἀπόλλυσθαι	ἢ	σὲ	τὸν	ἐμὲ	γυμνὴν	θεησάμενον	καὶ	ποιήσαντα	οὐ	νομιζόμενα.	ὁ	δὲ	
Γύγης	 τέως	 μὲν	 ἀπεθώμαζε	 τὰ	 λεγόμενα,	 μετὰ	 δὲ	 ἱκέτευε	 μή	 μιν	 ἀναγκαίῃ	 ἐνδέειν	 διακρῖναι	
τοιαύτην	 αἵρεσιν.	[1.11.4]	οὐκ	 ὦν	 δὴ	 ἔπειθε,	 ἀλλ᾽	 ὥρα	 ἀναγκαίην	 ἀληθέως	 προκειμένην	 ἢ	 τὸν	
δεσπότεα	ἀπολλύναι	ἢ	αὐτὸν	ὑπ᾽	ἄλλων	ἀπόλλυσθαι·	αἱρέεται	αὐτὸς	περιεῖναι.	ἐπειρώτα	δὴ	λέγων	
τάδε·	Ἐπεί	με	ἀναγκάζεις	δεσπότεα	 τὸν	ἐμὸν	κτείνειν	οὐκ	ἐθέλοντα,	φέρε	ἀκούσω,	 τέῳ	καὶ	 τρόπῳ	
ἐπιχειρήσομεν	αὐτῷ.	[1.11.5]	ἡ	δὲ	ὑπολαβοῦσα	ἔφη·	 Ἐκ	 τοῦ	αὐτοῦ	μὲν	 χωρίου	ἡ	ὁρμὴ	ἔσται	ὅθεν	
περ	καὶ	ἐκεῖνος	ἐμὲ	ἐπεδέξατο	γυμνήν,	ὑπνωμένῳ	δὲ	ἡ	ἐπιχείρησις	ἔσται.	[1.12.1]	ὡς	δὲ	ἤρτυσαν	τὴν	
ἐπιβουλήν,	νυκτὸς	γενομένης	(οὐ	γὰρ	ἐμετίετο	ὁ	Γύγης,	οὐδέ	οἱ	ἦν	ἀπαλλαγὴ	οὐδεμία,	ἀλλ᾽	ἔδεε	ἢ	
αὐτὸν	ἀπολωλέναι	ἢ	Κανδαύλεα)	εἵπετο	ἐς	τὸν	θάλαμον	τῇ	γυναικί.	καί	μιν	ἐκείνη	ἐγχειρίδιον	δοῦσα	
κατακρύπτει	ὑπὸ	 τὴν	αὐτὴν	θύρην.	[1.12.2]	καὶ	μετὰ	 ταῦτα	ἀναπαυομένου	Κανδαύλεω	ὑπεκδύς	 τε	
καὶ	ἀποκτείνας	αὐτὸν	 ἔσχε	 καὶ	 τὴν	 γυναῖκα	 καὶ	 τὴν	βασιληίην	 Γύγης,	 τοῦ	 καὶ	Ἀρχίλοχος	ὁ	Πάριος,	
κατὰ	τὸν	αὐτὸν	χρόνον	γενόμενος,	ἐν	ἰάμβῳ	τριμέτρῳ	ἐπεμνήσθη.	[1.13.1]	ἔσχε	δὲ	τὴν	βασιληίην	καὶ	
ἐκρατύνθη	 ἐκ	 τοῦ	 ἐν	 Δελφοῖσι	 χρηστηρίου.	 ὡς	 γὰρ	 δὴ	 οἱ	 Λυδοὶ	 δεινὸν	 ἐποιεῦντο	 τὸ	 Κανδαύλεω	
πάθος	καὶ	ἐν	ὅπλοισι	ἦσαν,	συνέβησαν	ἐς	τὠυτὸ	οἵ	τε	τοῦ	Γύγεω	στασιῶται	καὶ	οἱ	λοιποὶ	Λυδοί,	ἢν	
μὲν	 [δὴ]	 τὸ	 χρηστήριον	 ἀνέλῃ	 μιν	 βασιλέα	 εἶναι	 Λυδῶν,	 τὸν	 δὲ	 βασιλεύειν,	 ἢν	 δὲ	 μή,	 ἀποδοῦναι	
ὀπίσω	 ἐς	 Ἡρακλείδας	 τὴν	 ἀρχήν.	[1.13.2]	ἀνεῖλέ	 τε	 δὴ	 τὸ	 χρηστήριον	 καὶ	 ἐβασίλευσε	 οὕτω	 Γύγης.	
τοσόνδε	μέντοι	εἶπε	ἡ	Πυθίη,	ὡς	Ἡρακλείδῃσι	τίσις	ἥξει	ἐς	τὸν	πέμπτον	ἀπόγονον	Γύγεω.	τούτου	τοῦ	
ἔπεος	Λυδοί	τε	καὶ	οἱ	βασιλέες	αὐτῶν	λόγον	οὐδένα	ἐποιεῦντο,	πρὶν	δὴ	ἐπετελέσθη.	[1.14.1]	τὴν	μὲν	
δὴ	 τυραννίδα	 οὕτω	 ἔσχον	 οἱ	 Μερμνάδαι	 τοὺς	 Ἡρακλείδας	 ἀπελόμενοι,	 Γύγης	 δὲ	 τυραννεύσας	
ἀπέπεμψε	ἀναθήματα	ἐς	Δελφοὺς	οὐκ	ὀλίγα,	ἀλλ᾽	ὅσα	μὲν	ἀργύρου	ἀναθήματα,	ἔστι	οἱ	πλεῖστα	ἐν	
Δελφοῖσι,	πάρεξ	δὲ	τοῦ	ἀργύρου	χρυσὸν	ἄπλετον	ἀνέθηκε	ἄλλον	τε	καὶ	τοῦ	μάλιστα	μνήμην	ἄξιον	
ἔχειν	ἐστί,	κρητῆρές	οἱ	ἀριθμὸν	ἓξ	χρύσεοι	ἀνακέαται.	

	
[1.29.1]	κατεστραμμένων	δὴ	τούτων	καὶ	προσεπικτωμένου	Κροίσου	Λυδοῖσι,	ἀπικνέονται	ἐς	
Σάρδις	ἀκμαζούσας	πλούτῳ	ἄλλοι	τε	οἱ	πάντες	ἐκ	τῆς	Ἑλλάδος	σοφισταί,	οἳ	τοῦτον	τὸν	χρόνον	
ἐτύγχανον	ἐόντες,	ὡς	ἕκαστος	αὐτῶν	ἀπικνέοιτο,	καὶ	δὴ	καὶ	Σόλων	ἀνὴρ	Ἀθηναῖος,	ὃς	
Ἀθηναίοισι	νόμους	κελεύσασι	ποιήσας	ἀπεδήμησε	ἔτεα	δέκα,	κατὰ	θεωρίης	πρόφασιν	
ἐκπλώσας,	ἵνα	δὴ	μή	τινα	τῶν	νόμων	ἀναγκασθῇ	λῦσαι	τῶν	ἔθετο.	[1.29.2]	αὐτοὶ	γὰρ	οὐκ	οἷοί	τε	
ἦσαν	αὐτὸ	ποιῆσαι	Ἀθηναῖοι·	ὁρκίοισι	γὰρ	μεγάλοισι	κατείχοντο	δέκα	ἔτεα	χρήσεσθαι	νόμοισι	
τοὺς	ἄν	σφι	Σόλων	θῆται.	[1.30.1]	αὐτῶν	δὴ	ὦν	τούτων	καὶ	τῆς	θεωρίης	ἐκδημήσας	ὁ	Σόλων	
εἵνεκεν	ἐς	Αἴγυπτον	ἀπίκετο	παρὰ	Ἄμασιν	καὶ	δὴ	καὶ	ἐς	Σάρδις	παρὰ	Κροῖσον.	ἀπικόμενος	δὲ	
ἐξεινίζετο	ἐν	τοῖσι	βασιληίοισι	ὑπὸ	τοῦ	Κροίσου·	μετὰ	δέ,	ἡμέρῃ	τρίτῃ	ἢ	τετάρτῃ,	κελεύσαντος	
Κροίσου	τὸν	Σόλωνα	θεράποντες	περιῆγον	κατὰ	τοὺς	θησαυροὺς	καὶ	ἐπεδείκνυσαν	πάντα	ἐόντα	
μεγάλα	τε	καὶ	ὄλβια.	[1.30.2]	θεησάμενον	δέ	μιν	τὰ	πάντα	καὶ	σκεψάμενον,	ὥς	οἱ	κατὰ	καιρὸν	
ἦν,	εἴρετο	ὁ	Κροῖσος	τάδε·	Ξεῖνε	Ἀθηναῖε,	παρ᾽	ἡμέας	γὰρ	περὶ	σέο	λόγος	ἀπῖκται	πολλὸς	καὶ	
σοφίης	εἵνεκεν	τῆς	σῆς	καὶ	πλάνης,	ὡς	φιλοσοφέων	γῆν	πολλὴν	θεωρίης	εἵνεκεν	ἐπελήλυθας·	
νῦν	ὦν	ἵμερος	ἐπειρέσθαι	μοι	ἐπῆλθέ	σε	εἴ	τινα	ἤδη	πάντων	εἶδες	ὀλβιώτατον.	[1.30.3]	ὁ	μὲν	
ἐλπίζων	εἶναι	ἀνθρώπων	ὀλβιώτατος	ταῦτα	ἐπειρώτα,	Σόλων	δὲ	οὐδὲν	ὑποθωπεύσας,	ἀλλὰ	τῷ	
ἐόντι	χρησάμενος,	λέγει·	Ὦ	βασιλεῦ,	Τέλλον	Ἀθηναῖον.	[1.30.4]	ἀποθωμάσας	δὲ	Κροῖσος	τὸ	
λεχθὲν	εἴρετο	ἐπιστρεφέως·	Κοίῃ	δὴ	κρίνεις	Τέλλον	εἶναι	ὀλβιώτατον;	ὁ	δὲ	εἶπε·	Τέλλῳ	τοῦτο	
μὲν	τῆς	πόλιος	εὖ	ἡκούσης	παῖδες	ἦσαν	καλοί	τε	κἀγαθοί,	καί	σφι	εἶδε	ἅπασι	τέκνα	ἐκγενόμενα	
καὶ	πάντα	παραμείναντα,	τοῦτο	δὲ	τοῦ	βίου	εὖ	ἥκοντι,	ὡς	τὰ	παρ᾽	ἡμῖν,	τελευτὴ	τοῦ	βίου	
λαμπροτάτη	ἐπεγένετο·	[1.30.5]	γενομένης	γὰρ	Ἀθηναίοισι	μάχης	πρὸς	τοὺς	ἀστυγείτονας	ἐν	
Ἐλευσῖνι	βοηθήσας	καὶ	τροπὴν	ποιήσας	τῶν	πολεμίων	ἀπέθανε	κάλλιστα,	καί	μιν	Ἀθηναῖοι	
δημοσίῃ	τε	ἔθαψαν	αὐτοῦ	τῇ	περ	ἔπεσε	καὶ	ἐτίμησαν	μεγάλως.	[1.31.1]	ὡς	δὲ	τὰ	κατὰ	τὸν	
Τέλλον	προετρέψατο	ὁ	Σόλων	τὸν	Κροῖσον	εἴπας	πολλά	τε	καὶ	ὄλβια,	ἐπειρώτα	τίνα	δεύτερον	
μετ᾽	ἐκεῖνον	ἴδοι,	δοκέων	πάγχυ	δευτερεῖα	γῶν	οἴσεσθαι.	ὁ	δὲ	εἶπε·	Κλέοβίν	τε	καὶ	
Βίτωνα.	[1.31.2]	τούτοισι	γὰρ	ἐοῦσι	γένος	Ἀργείοισι	βίος	τε	ἀρκέων	ὑπῆν	καὶ	πρὸς	τούτῳ	ῥώμη	
σώματος	τοιήδε·	ἀεθλοφόροι	τε	ἀμφότεροι	ὁμοίως	ἦσαν,	καὶ	δὴ	καὶ	λέγεται	ὅδε	[ὁ]	λόγος·	
ἐούσης	ὁρτῆς	τῇ	Ἥρῃ	τοῖσι	Ἀργείοισι	ἔδεε	πάντως	τὴν	μητέρα	αὐτῶν	ζεύγεϊ	κομισθῆναι	ἐς	τὸ	
ἱρόν,	οἱ	δέ	σφι	βόες	ἐκ	τοῦ	ἀγροῦ	οὐ	παρεγίνοντο	ἐν	ὥρῃ·	ἐκκληιόμενοι	δὲ	τῇ	ὥρῃ	οἱ	νεηνίαι	
ὑποδύντες	αὐτοὶ	ὑπὸ	τὴν	ζεύγλην	εἷλκον	τὴν	ἅμαξαν,	ἐπὶ	τῆς	ἁμάξης	δέ	σφι	ὠχέετο	ἡ	μήτηρ,	
σταδίους	δὲ	πέντε	καὶ	τεσσεράκοντα	διακομίσαντες	ἀπίκοντο	ἐς	τὸ	ἱρόν.	[1.31.3]	ταῦτα	δέ	σφι	
ποιήσασι	καὶ	ὀφθεῖσι	ὑπὸ	τῆς	πανηγύριος	τελευτὴ	τοῦ	βίου	ἀρίστη	ἐπεγένετο,	διέδεξέ	τε	ἐν	
τούτοισι	ὁ	θεὸς	ὡς	ἄμεινον	εἴη	ἀνθρώπῳ	τεθνάναι	μᾶλλον	ἢ	ζώειν.	Ἀργεῖοι	μὲν	γὰρ	περιστάντες	



ἐμακάριζον	τῶν	νεηνιέων	τὴν	ῥώμην,	αἱ	δὲ	Ἀργεῖαι	τὴν	μητέρα	αὐτῶν,	οἵων	τέκνων	
ἐκύρησε.	[1.31.4]	ἡ	δὲ	μήτηρ	περιχαρὴς	ἐοῦσα	τῷ	τε	ἔργῳ	καὶ	τῇ	φήμῃ,	στᾶσα	ἀντίον	τοῦ	
ἀγάλματος	εὔχετο	Κλεόβι	τε	καὶ	Βίτωνι	τοῖσι	ἑωυτῆς	τέκνοισι,	οἵ	μιν	ἐτίμησαν	μεγάλως,	τὴν	
θεὸν	δοῦναι	τὸ	ἀνθρώπῳ	τυχεῖν	ἄριστόν	ἐστι.	[1.31.5]	μετὰ	ταύτην	δὲ	τὴν	εὐχὴν	ὡς	ἔθυσάν	τε	
καὶ	εὐωχήθησαν,	κατακοιμηθέντες	ἐν	αὐτῷ	τῷ	ἱρῷ	οἱ	νεηνίαι	οὐκέτι	ἀνέστησαν,	ἀλλ᾽	ἐν	τέλεϊ	
τούτῳ	ἔσχοντο.	Ἀργεῖοι	δέ	σφεων	εἰκόνας	ποιησάμενοι	ἀνέθεσαν	ἐς	Δελφοὺς	ὡς	ἀνδρῶν	
ἀρίστων	γενομένων.	[1.32.1]	Σόλων	μὲν	δὴ	εὐδαιμονίης	δευτερεῖα	ἔνεμε	τούτοισι,	Κροῖσος	δὲ	
σπερχθεὶς	εἶπε·	Ὦ	ξεῖνε	Ἀθηναῖε,	ἡ	δ᾽	ἡμετέρη	εὐδαιμονίη	οὕτω	τοι	ἀπέρριπται	ἐς	τὸ	μηδέν,	
ὥστε	οὐδὲ	ἰδιωτέων	ἀνδρῶν	ἀξίους	ἡμέας	ἐποίησας;	ὁ	δὲ	εἶπε·	Ὦ	Κροῖσε,	ἐπιστάμενόν	με	τὸ	
θεῖον	πᾶν	ἐὸν	φθονερόν	τε	καὶ	ταραχῶδες	ἐπειρωτᾷς	ἀνθρωπηίων	πρηγμάτων	πέρι.	[1.32.2]	ἐν	
γὰρ	τῷ	μακρῷ	χρόνῳ	πολλὰ	μὲν	ἔστι	ἰδεῖν	τὰ	μή	τις	ἐθέλει,	πολλὰ	δὲ	καὶ	παθεῖν.	ἐς	γὰρ	
ἑβδομήκοντα	ἔτεα	οὖρον	τῆς	ζόης	ἀνθρώπῳ	προτίθημι.	[1.32.3]	οὗτοι	ἐόντες	ἐνιαυτοὶ	
ἑβδομήκοντα	παρέχονται	ἡμέρας	διηκοσίας	καὶ	πεντακισχιλίας	καὶ	δισμυρίας,	ἐμβολίμου	μηνὸς	
μὴ	γινομένου·	εἰ	δὲ	δὴ	ἐθελήσει	τοὔτερον	τῶν	ἐτέων	μηνὶ	μακρότερον	γίνεσθαι,	ἵνα	δὴ	αἱ	ὧραι	
συμβαίνωσι	παραγινόμεναι	ἐς	τὸ	δέον,	μῆνες	μὲν	παρὰ	τὰ	ἑβδομήκοντα	ἔτεα	οἱ	ἐμβόλιμοι	
γίνονται	τριήκοντα	πέντε,	ἡμέραι	δὲ	ἐκ	τῶν	μηνῶν	τούτων	χίλιαι	πεντήκοντα.	[1.32.4]	τουτέων	
τῶν	ἁπασέων	ἡμερέων	τῶν	ἐς	τὰ	ἑβδομήκοντα	ἔτεα,	ἐουσέων	πεντήκοντα	καὶ	διηκοσιέων	καὶ	
ἑξακισχιλιέων	καὶ	δισμυριέων,	ἡ	ἑτέρη	αὐτέων	τῇ	ἑτέρῃ	ἡμέρῃ	τὸ	παράπαν	οὐδὲν	ὅμοιον	
προσάγει	πρῆγμα.	οὕτω	ὦν,	ὦ	Κροῖσε,	πᾶν	ἐστι	ἄνθρωπος	συμφορή.	[1.32.5]	ἐμοὶ	δὲ	σὺ	καὶ	
πλουτέειν	μέγα	φαίνεαι	καὶ	βασιλεὺς	πολλῶν	εἶναι	ἀνθρώπων·	ἐκεῖνο	δὲ	τὸ	εἴρεό	με	οὔ	κώ	σε	
ἐγὼ	λέγω,	πρὶν	τελευτήσαντα	καλῶς	τὸν	αἰῶνα	πύθωμαι.	οὐ	γάρ	τι	ὁ	μέγα	πλούσιος	μᾶλλον	τοῦ	
ἐπ᾽	ἡμέρην	ἔχοντος	ὀλβιώτερός	ἐστι,	εἰ	μή	οἱ	τύχη	ἐπίσποιτο	πάντα	καλὰ	ἔχοντα	εὖ	τελευτῆσαι	
τὸν	βίον.	πολλοὶ	μὲν	γὰρ	ζάπλουτοι	ἀνθρώπων	ἄνολβοί	εἰσι,	πολλοὶ	δὲ	μετρίως	ἔχοντες	βίου	
εὐτυχέες.	[1.32.6]	ὁ	μὲν	δὴ	μέγα	πλούσιος,	ἄνολβος	δὲ	δυοῖσι	προέχει	τοῦ	εὐτυχέος	μοῦνον,	
οὗτος	δὲ	τοῦ	πλουσίου	καὶ	ἀνόλβου	πολλοῖσι·	ὁ	μὲν	ἐπιθυμίην	ἐκτελέσαι	καὶ	ἄτην	μεγάλην	
προσπεσοῦσαν	ἐνεῖκαι	δυνατώτερος,	ὁ	δὲ	τοῖσδε	προέχει	ἐκείνου·	ἄτην	μὲν	καὶ	ἐπιθυμίην	οὐκ	
ὁμοίως	δυνατὸς	ἐκείνῳ	ἐνεῖκαι,	ταῦτα	δὲ	ἡ	εὐτυχίη	οἱ	ἀπερύκει,	ἄπηρος	δέ	ἐστι,	ἄνουσος,	
ἀπαθὴς	κακῶν,	εὔπαις,	εὐειδής·	[1.32.7]	εἰ	δὲ	πρὸς	τούτοισι	ἔτι	τελευτήσει	τὸν	βίον	εὖ,	οὗτος	
ἐκεῖνος	τὸν	σὺ	ζητέεις,	‹ὁ›	ὄλβιος	κεκλῆσθαι	ἄξιός	ἐστι·	πρὶν	δ᾽	ἂν	τελευτήσῃ,	ἐπισχεῖν	μηδὲ	
καλέειν	κω	ὄλβιον,	ἀλλ᾽	εὐτυχέα.	[1.32.8]	τὰ	πάντα	μέν	νυν	ταῦτα	συλλαβεῖν	ἄνθρωπον	ἐόντα	
ἀδύνατόν	ἐστι,	ὥσπερ	χώρη	οὐδεμία	καταρκέει	πάντα	ἑωυτῇ	παρέχουσα,	ἀλλὰ	ἄλλο	μὲν	ἔχει,	
ἑτέρου	δὲ	ἐπιδέεται·	ἣ	δὲ	ἂν	τὰ	πλεῖστα	ἔχῃ,	αὕτη	ἀρίστη.	ὣς	δὲ	καὶ	ἀνθρώπου	σῶμα	ἓν	οὐδὲν	
αὔταρκές	ἐστι·	τὸ	μὲν	γὰρ	ἔχει,	ἄλλου	δὲ	ἐνδεές	ἐστι·	[1.32.9]	ὃς	δ᾽	ἂν	αὐτῶν	πλεῖστα	ἔχων	
διατελέῃ	καὶ	ἔπειτα	τελευτήσῃ	εὐχαρίστως	τὸν	βίον,	οὗτος	παρ᾽	ἐμοὶ	τὸ	οὔνομα	τοῦτο,	ὦ	
βασιλεῦ,	δίκαιός	ἐστι	φέρεσθαι.	σκοπέειν	δὲ	χρὴ	παντὸς	χρήματος	τὴν	τελευτὴν	κῇ	ἀποβήσεται·	
πολλοῖσι	γὰρ	δὴ	ὑποδέξας	ὄλβον	ὁ	θεὸς	προρρίζους	ἀνέτρεψε.	[1.33.1]	ταῦτα	λέγων	τῷ	Κροίσῳ	
οὔ	κως	οὔτε	ἐχαρίζετο,	οὔτε	λόγου	μιν	ποιησάμενος	οὐδενὸς	ἀποπέμπεται,	κάρτα	δόξας	
ἀμαθέα	εἶναι,	ὃς	τὰ	παρεόντα	ἀγαθὰ	μετεὶς	τὴν	τελευτὴν	παντὸς	χρήματος	ὁρᾶν	ἐκέλευε.	
[1.34.1]	Μετὰ	δὲ	Σόλωνα	οἰχόμενον	ἔλαβε	ἐκ	θεοῦ	νέμεσις	μεγάλη	Κροῖσον,	ὡς	εἰκάσαι,	ὅτι	
ἐνόμισε	ἑωυτὸν	εἶναι	ἀνθρώπων	ἁπάντων	ὀλβιώτατον.	αὐτίκα	δέ	οἱ	εὕδοντι	ἐπέστη	ὄνειρος,	ὅς	
οἱ	τὴν	ἀληθείην	ἔφαινε	τῶν	μελλόντων	γενέσθαι	κακῶν	κατὰ	τὸν	παῖδα.	

	
[1.85.3]	ἁλισκομένου	δὴ	τοῦ	τείχεος,	ἤιε	γὰρ	τῶν	τις	Περσέων	ἀλλογνώσας	Κροῖσον	ὡς	
ἀποκτενέων,	Κροῖσος	μέν	νυν	ὁρέων	ἐπιόντα	ὑπὸ	τῆς	παρεούσης	συμφορῆς	παρημελήκεε,	οὐδέ	
τί	οἱ	διέφερε	πληγέντι	ἀποθανεῖν·	[1.85.4]	ὁ	δὲ	παῖς	οὗτος	ὁ	ἄφωνος,	ὡς	εἶδε	ἐπιόντα	τὸν	
Πέρσην,	ὑπὸ	δέους	τε	καὶ	κακοῦ	ἔρρηξε	φωνήν,	εἶπε	δέ·	Ὤνθρωπε,	μὴ	κτεῖνε	Κροῖσον.	οὗτος	
μὲν	δὴ	τοῦτο	πρῶτον	ἐφθέγξατο,	μετὰ	δὲ	τοῦτο	ἤδη	ἐφώνεε	τὸν	πάντα	χρόνον	τῆς	ζόης.	
[1.86.1]	Οἱ	δὲ	Πέρσαι	τάς	τε	δὴ	Σάρδις	ἔσχον	καὶ	αὐτὸν	Κροῖσον	ἐζώγρησαν,	ἄρξαντα	ἔτεα	
τεσσερεσκαίδεκα	καὶ	τεσσερεσκαίδεκα	ἡμέρας	πολιορκηθέντα,	κατὰ	τὸ	χρηστήριόν	τε	
καταπαύσαντα	τὴν	ἑωυτοῦ	μεγάλην	ἀρχήν.	λαβόντες	δὲ	αὐτὸν	οἱ	Πέρσαι	ἤγαγον	παρὰ	
Κῦρον.	[1.86.2]	ὁ	δὲ	συννήσας	πυρὴν	μεγάλην	ἀνεβίβασε	ἐπ᾽	αὐτὴν	τὸν	Κροῖσόν	τε	ἐν	πέδῃσι	
δεδεμένον	καὶ	δὶς	ἑπτὰ	Λυδῶν	παρ᾽	αὐτὸν	παῖδας,	ἐν	νόῳ	ἔχων	εἴτε	δὴ	ἀκροθίνια	ταῦτα	
καταγιεῖν	θεῶν	ὅτεῳ	δή,	εἴτε	καὶ	εὐχὴν	ἐπιτελέσαι	θέλων,	εἴτε	καὶ	πυθόμενος	τὸν	Κροῖσον	εἶναι	
θεοσεβέα	τοῦδε	εἵνεκεν	ἀνεβίβασε	ἐπὶ	τὴν	πυρήν,	βουλόμενος	εἰδέναι	εἴ	τίς	μιν	δαιμόνων	



ῥύσεται	τοῦ	μὴ	ζῶντα	κατακαυθῆναι.	[1.86.3]	τὸν	μὲν	δὴ	ποιέειν	ταῦτα.	τῷ	δὲ	Κροίσῳ	ἑστεῶτι	
ἐπὶ	τῆς	πυρῆς	ἐσελθεῖν,	καίπερ	ἐν	κακῷ	ἐόντι	τοσούτῳ,	τὸ	τοῦ	Σόλωνος,	ὥς	οἱ	εἴη	σὺν	θεῷ	
εἰρημένον,	τὸ	μηδένα	εἶναι	τῶν	ζωόντων	ὄλβιον.	ὡς	δὲ	ἄρα	μιν	προσστῆναι	τοῦτο,	
ἀνενεικάμενόν	τε	καὶ	ἀναστενάξαντα	ἐκ	πολλῆς	ἡσυχίης	ἐς	τρὶς	ὀνομάσαι	«Σόλων».	[1.86.4]	καὶ	
τὸν	Κῦρον	ἀκούσαντα	κελεῦσαι	τοὺς	ἑρμηνέας	ἐπειρέσθαι	τὸν	Κροῖσον	τίνα	τοῦτον	
ἐπικαλέοιτο,	καὶ	τοὺς	προσελθόντας	ἐπειρωτᾶν.	Κροῖσον	δὲ	ἕως	μὲν	σιγὴν	ἔχειν	εἰρωτώμενον,	
μετὰ	δέ,	ὡς	ἠναγκάζετο,	εἰπεῖν·	Τὸν	ἂν	ἐγὼ	πᾶσι	τυράννοισι	προετίμησα	μεγάλων	χρημάτων	ἐς	
λόγους	ἐλθεῖν.	ὡς	δέ	σφι	ἄσημα	ἔφραζε,	πάλιν	ἐπειρώτων	τὰ	λεγόμενα.	[1.86.5]	λιπαρεόντων	
δὲ	αὐτῶν	καὶ	ὄχλον	παρεχόντων,	ἔλεγε	δὴ	ὡς	ἦλθε	ἀρχὴν	ὁ	Σόλων	ἐὼν	Ἀθηναῖος,	καὶ	
θεησάμενος	πάντα	τὸν	ἑωυτοῦ	ὄλβον	ἀποφλαυρίσειε	(οἷα	δὴ	εἴπας),	ὥς	τε	αὐτῷ	πάντα	
ἀποβεβήκοι	τῇ	περ	ἐκεῖνος	εἶπε,	οὐδέν	τι	μᾶλλον	ἐς	ἑωυτὸν	λέγων	ἢ	‹οὐκ›	ἐς	ἅπαν	τὸ	
ἀνθρώπινον	καὶ	μάλιστα	τοὺς	παρὰ	σφίσι	αὐτοῖσι	ὀλβίους	δοκέοντας	εἶναι.	τὸν	μὲν	Κροῖσον	
ταῦτα	ἀπηγέεσθαι,	τῆς	δὲ	πυρῆς	ἤδη	ἁμμένης	καίεσθαι	τὰ	περιέσχατα.	[1.86.6]	καὶ	τὸν	Κῦρον	
ἀκούσαντα	τῶν	ἑρμηνέων	τὰ	Κροῖσος	εἶπε,	μεταγνόντα	τε	καὶ	ἐννώσαντα	ὅτι	καὶ	αὐτὸς	
ἄνθρωπος	ἐὼν	ἄλλον	ἄνθρωπον,	γενόμενον	ἑωυτοῦ	εὐδαιμονίῃ	οὐκ	ἐλάσσω,	ζῶντα	πυρὶ	
διδοίη,	πρός	τε	τούτοισι	δείσαντα	τὴν	τίσιν	καὶ	ἐπιλεξάμενον	ὡς	οὐδὲν	εἴη	τῶν	ἐν	ἀνθρώποισι	
ἀσφαλέως	ἔχον,	κελεύειν	σβεννύναι	τὴν	ταχίστην	τὸ	καιόμενον	πῦρ	καὶ	καταβιβάζειν	Κροῖσόν	
τε	καὶ	τοὺς	μετὰ	Κροίσου.	καὶ	τοὺς	πειρωμένους	οὐ	δύνασθαι	ἔτι	τοῦ	πυρὸς	
ἐπικρατῆσαι.	[1.87.1]	ἐνθαῦτα	λέγεται	ὑπὸ	Λυδῶν	Κροῖσον	μαθόντα	τὴν	Κύρου	μετάγνωσιν,	ὡς	
ὥρα	πάντα	μὲν	ἄνδρα	σβεννύντα	τὸ	πῦρ,	δυναμένους	δὲ	οὐκέτι	καταλαβεῖν,	ἐπιβώσασθαι	τὸν	
Ἀπόλλωνα	ἐπικαλεόμενον,	εἴ	τί	οἱ	κεχαρισμένον	ἐξ	αὐτοῦ	ἐδωρήθη,	παραστῆναι	καὶ	ῥύσασθαί	
μιν	ἐκ	τοῦ	παρεόντος	κακοῦ.	[1.87.2]	τὸν	μὲν	δακρύοντα	ἐπικαλέεσθαι	τὸν	θεόν,	ἐκ	δὲ	αἰθρίης	
τε	καὶ	νηνεμίης	συνδραμεῖν	ἐξαπίνης	νέφεα	καὶ	χειμῶνά	τε	καταρραγῆναι	καὶ	ὗσαι	ὕδατι	
λαβροτάτῳ,	κατασβεσθῆναί	τε	τὴν	πυρήν.	οὕτω	δὴ	μαθόντα	τὸν	Κῦρον	ὡς	εἴη	ὁ	Κροῖσος	καὶ	
θεοφιλὴς	καὶ	ἀνὴρ	ἀγαθός,	καταβιβάσαντα	αὐτὸν	ἀπὸ	τῆς	πυρῆς	εἰρέσθαι	
τάδε·	[1.87.3]	Κροῖσε,	τίς	σε	ἀνθρώπων	ἀνέγνωσε	ἐπὶ	γῆν	τὴν	ἐμὴν	στρατευσάμενον	πολέμιον	
ἀντὶ	φίλου	ἐμοὶ	καταστῆναι;	ὁ	δὲ	εἶπε·	Ὦ	βασιλεῦ,	ἐγὼ	ταῦτα	ἔπρηξα	τῇ	σῇ	μὲν	εὐδαιμονίῃ,	τῇ	
ἐμεωυτοῦ	δὲ	κακοδαιμονίῃ·	αἴτιος	δὲ	τούτων	ἐγένετο	ὁ	Ἑλλήνων	θεὸς	ἐπάρας	ἐμὲ	
στρατεύεσθαι.	[1.87.4]	οὐδεὶς	γὰρ	οὕτω	ἀνόητός	ἐστι	ὅστις	πόλεμον	πρὸ	εἰρήνης	αἱρέεται·	ἐν	
μὲν	γὰρ	τῇ	οἱ	παῖδες	τοὺς	πατέρας	θάπτουσι,	ἐν	δὲ	τῷ	οἱ	πατέρες	τοὺς	παῖδας.	ἀλλὰ	ταῦτα	
δαίμονί	κου	φίλον	ἦν	οὕτω	γενέσθαι.	[1.88.1]	ὁ	μὲν	ταῦτα	ἔλεγε,	Κῦρος	δὲ	αὐτὸν	λύσας	κατεῖσέ	
τε	ἐγγὺς	ἑωυτοῦ	καὶ	κάρτα	ἐν	πολλῇ	προμηθίῃ	εἶχε,	ἀπεθώμαζέ	τε	ὁρέων	καὶ	αὐτὸς	καὶ	οἱ	περὶ	
ἐκεῖνον	ἐόντες	πάντες.	ὁ	δὲ	συννοίῃ	ἐχόμενος	ἥσυχος	ἦν.	[1.88.2]	μετὰ	δὲ	ἐπιστραφείς	τε	καὶ	
ἰδόμενος	τοὺς	Πέρσας	τὸ	τῶν	Λυδῶν	ἄστυ	κεραΐζοντας	εἶπε·	Ὦ	βασιλεῦ,	κότερον	λέγειν	πρὸς	σὲ	
τὰ	νοέων	τυγχάνω	ἢ	σιγᾶν	ἐν	τῷ	παρεόντι	χρή;	Κῦρος	δέ	μιν	θαρσέοντα	ἐκέλευε	λέγειν	ὅ	τι	
βούλοιτο.	ὁ	δὲ	αὐτὸν	εἰρώτα	λέγων·	[1.88.3]	Οὗτος	ὁ	πολλὸς	ὅμιλος	τί	ταῦτα	πολλῇ	σπουδῇ	
ἐργάζεται;	ὁ	δὲ	εἶπε·	Πόλιν	τε	τὴν	σὴν	διαρπάζει	καὶ	χρήματα	τὰ	σὰ	διαφορέει.	Κροῖσος	δὲ	
ἀμείβετο·	Οὔτε	πόλιν	τὴν	ἐμὴν	οὔτε	χρήματα	τὰ	ἐμὰ	διαρπάζει·	οὐδὲν	γὰρ	ἐμοὶ	ἔτι	τούτων	μέτα·	
ἀλλὰ	φέρουσί	τε	καὶ	ἄγουσι	τὰ	σά.	[1.89.1]	Κύρῳ	δὲ	ἐπιμελὲς	ἐγένετο	τὰ	Κροῖσος	εἶπε,	
μεταστησάμενος	δὲ	τοὺς	ἄλλους	εἴρετο	Κροῖσον	ὅ	τι	οἱ	ἐνορῴη	ἐν	τοῖσι	ποιευμένοισι.	ὁ	δὲ	εἶπε·	
Ἐπείτε	με	θεοὶ	ἔδωκαν	δοῦλον	σοί,	δικαιῶ,	εἴ	τι	ἐνορέω	πλέον,	σημαίνειν	σοί.	[1.89.2]	Πέρσαι,	
φύσιν	ἐόντες	ὑβρισταί,	εἰσὶ	ἀχρήματοι·	ἢν	ὦν	σὺ	τούτους	περιίδῃς	διαρπάσαντας	καὶ	
κατασχόντας	χρήματα	μεγάλα,	τάδε	τοι	ἐξ	αὐτῶν	ἐπίδοξα	γενέσθαι·	ὃς	ἂν	αὐτῶν	πλεῖστα	
κατάσχῃ,	τοῦτον	προσδέκεσθαί	τοι	ἐπαναστησόμενον.	νῦν	ὦν	ποίησον	ὧδε,	εἴ	τοι	ἀρέσκει	τὰ	
ἐγὼ	λέγω.	[1.89.3]	κάτισον	τῶν	δορυφόρων	ἐπὶ	πάσῃσι	τῇσι	πύλῃσι	φυλάκους,	οἳ	λεγόντων	
πρὸς	τοὺς	ἐκφέροντας	τὰ	χρήματα	ἀπαιρεόμενοι	ὥς	σφεα	ἀναγκαίως	ἔχει	δεκατευθῆναι	τῷ	Διί.	
καὶ	σύ	τέ	σφι	οὐκ	ἀπεχθήσεαι	βίῃ	ἀπαιρεόμενος	τὰ	χρήματα,	καὶ	ἐκεῖνοι	συγγνόντες	ποιέειν	σε	
δίκαια	ἑκόντες	προήσουσι.	[1.90.1]	ταῦτα	ἀκούων	ὁ	Κῦρος	ὑπερήδετο,	ὥς	οἱ	ἐδόκεε	εὖ	
ὑποτίθεσθαι·	αἰνέσας	δὲ	πολλὰ	καὶ	ἐντειλάμενος	τοῖσι	δορυφόροισι	τὰ	Κροῖσος	ὑπεθήκατο	
ἐπιτελέειν,	εἶπε	πρὸς	Κροῖσον	τάδε·	Κροῖσε,	ἀναρτημένου	σεῦ	ἀνδρὸς	βασιλέος	χρηστὰ	ἔργα	
καὶ	ἔπεα	ποιέειν,	αἰτέο	δόσιν	ἥντινα	βούλεαί	τοι	γενέσθαι	παραυτίκα.	[1.90.2]	ὁ	δὲ	εἶπε·	Ὦ	
δέσποτα,	ἐάσας	με	χαριῆ	μάλιστα	τὸν	θεὸν	τῶν	Ἑλλήνων,	τὸν	ἐγὼ	ἐτίμησα	θεῶν	μάλιστα,	
ἐπειρέσθαι,	πέμψαντα	τάσδε	τὰς	πέδας,	εἰ	ἐξαπατᾶν	τοὺς	εὖ	ποιεῦντας	νόμος	ἐστί	οἱ.	Κῦρος	δὲ	
εἴρετο	ὅ	τι	οἱ	τοῦτο	ἐπηγορέων	παραιτέοιτο.	[1.90.3]	Κροῖσος	δέ	οἱ	ἐπαλιλλόγησε	πᾶσαν	τὴν	



ἑωυτοῦ	διάνοιαν	καὶ	τῶν	χρηστηρίων	τὰς	ὑποκρίσις	καὶ	μάλιστα	τὰ	ἀναθήματα	καὶ	ὡς	ἐπαρθεὶς	
τῷ	μαντηίῳ	ἐστρατεύσατο	ἐπὶ	Πέρσας.	λέγων	δὲ	ταῦτα	κατέβαινε	αὖτις	παραιτεόμενος	ἐπεῖναί	
οἱ	τῷ	θεῷ	τοῦτο	ὀνειδίσαι.	Κῦρος	δὲ	γελάσας	εἶπε·	Καὶ	τούτου	τεύξεαι	παρ᾽	ἐμεῦ,	Κροῖσε,	καὶ	
ἄλλου	παντὸς	τοῦ	ἂν	ἑκάστοτε	δέῃ.	[1.90.4]	ὡς	δὲ	ταῦτα	ἤκουσε	ὁ	Κροῖσος,	πέμπων	τῶν	Λυδῶν	
ἐς	Δελφοὺς	ἐνετέλλετο	τιθέντας	τὰς	πέδας	ἐπὶ	τοῦ	νηοῦ	τὸν	οὐδὸν	εἰρωτᾶν	εἰ	οὔ	τι	
ἐπαισχύνεται	τοῖσι	μαντηίοισι	ἐπάρας	Κροῖσον	στρατεύεσθαι	ἐπὶ	Πέρσας	ὡς	καταπαύσοντα	τὴν	
Κύρου	δύναμιν,	ἀπ᾽	ἧς	οἱ	ἀκροθίνια	τοιαῦτα	γενέσθαι,	δεικνύντας	τὰς	πέδας·	ταῦτά	τε	
ἐπειρωτᾶν	καὶ	εἰ	ἀχαρίστοισι	νόμος	εἶναι	τοῖσι	Ἑλληνικοῖσι	θεοῖσι.	
 

ΒΙΒΛΙΟ Γ: ΘΑΛΕΙΑ 

[3.80.1]	Ἐπείτε	δὲ	κατέστη	ὁ	θόρυβος	καὶ	ἐκτὸς	πέντε	ἡμερέων	ἐγένετο,	ἐβουλεύοντο	οἱ	
ἐπαναστάντες	τοῖσι	μάγοισι	περὶ	τῶν	πάντων	πρηγμάτων,	καὶ	ἐλέχθησαν	λόγοι	ἄπιστοι	μὲν	
ἐνίοισι	Ἑλλήνων,	ἐλέχθησαν	δ᾽	ὦν.	[3.80.2]	Ὀτάνης	μὲν	ἐκέλευε	ἐς	μέσον	Πέρσῃσι	καταθεῖναι	τὰ	
πρήγματα,	λέγων	τάδε·	Ἐμοὶ	δοκέει	ἕνα	μὲν	ἡμέων	μούναρχον	μηκέτι	γενέσθαι·	οὔτε	γὰρ	ἡδὺ	
οὔτε	ἀγαθόν.	εἴδετε	μὲν	γὰρ	τὴν	Καμβύσεω	ὕβριν	ἐπ᾽	ὅσον	ἐπεξῆλθε,	μετεσχήκατε	δὲ	καὶ	τῆς	
τοῦ	μάγου	ὕβριος.	[3.80.3]	κῶς	δ᾽	ἂν	εἴη	χρῆμα	κατηρτημένον	μουναρχίη,	τῇ	ἔξεστι	ἀνευθύνῳ	
ποιέειν	τὰ	βούλεται;	καὶ	γὰρ	ἂν	τὸν	ἄριστον	ἀνδρῶν	πάντων	στάντα	ἐς	ταύτην	τὴν	ἀρχὴν	ἐκτὸς	
τῶν	ἐωθότων	νοημάτων	στήσειε.	ἐγγίνεται	μὲν	γάρ	οἱ	ὕβρις	ὑπὸ	τῶν	παρεόντων	ἀγαθῶν,	
φθόνος	δὲ	ἀρχῆθεν	ἐμφύεται	ἀνθρώπῳ.	[3.80.4]	δύο	δ᾽	ἔχων	ταῦτα	ἔχει	πᾶσαν	κακότητα·	τὰ	
μὲν	γὰρ	ὕβρι	κεκορημένος	ἔρδει	πολλὰ	καὶ	ἀτάσθαλα,	τὰ	δὲ	φθόνῳ.	καίτοι	ἄνδρα	γε	τύραννον	
ἄφθονον	ἔδει	εἶναι,	ἔχοντά	γε	πάντα	τὰ	ἀγαθά·	τὸ	δὲ	ὑπεναντίον	τούτου	ἐς	τοὺς	πολιήτας	
πέφυκε·	φθονέει	γὰρ	τοῖσι	ἀρίστοισι	περιεοῦσί	τε	καὶ	ζώουσι,	χαίρει	δὲ	τοῖσι	κακίστοισι	τῶν	
ἀστῶν,	διαβολὰς	δὲ	ἄριστος	ἐνδέκεσθαι.	[3.80.5]	ἀναρμοστότατον	δὲ	πάντων·	ἤν	τε	γὰρ	αὐτὸν	
μετρίως	θωμάζῃς,	ἄχθεται	ὅτι	οὐ	κάρτα	θεραπεύεται,	ἤν	τε	θεραπεύῃ	τις	κάρτα,	ἄχθεται	ἅτε	
θωπί.	τὰ	δὲ	δὴ	μέγιστα	ἔρχομαι	ἐρέων·	νόμαιά	τε	κινέει	πάτρια	καὶ	βιᾶται	γυναῖκας	κτείνει	τε	
ἀκρίτους.	[3.80.6]	πλῆθος	δὲ	ἄρχον	πρῶτα	μὲν	οὔνομα	πάντων	κάλλιστον	ἔχει,	ἰσονομίην,	
δεύτερα	δὲ	τούτων	τῶν	ὁ	μούναρχος	ποιέει	οὐδέν·	πάλῳ	μὲν	γὰρ	ἀρχὰς	ἄρχει,	ὑπεύθυνον	δὲ	
ἀρχὴν	ἔχει,	βουλεύματα	δὲ	πάντα	ἐς	τὸ	κοινὸν	ἀναφέρει.	τίθεμαι	ὦν	γνώμην	μετέντας	ἡμέας	
μουναρχίην	τὸ	πλῆθος	ἀέξειν·	ἐν	γὰρ	τῷ	πολλῷ	ἔνι	τὰ	πάντα.	Ὀτάνης	μὲν	δὴ	ταύτην	γνώμην	
ἐσέφερε,	[3.81.1]	Μεγάβυξος	δὲ	ὀλιγαρχίῃ	ἐκέλευε	ἐπιτράπειν,	λέγων	τάδε·	Τὰ	μὲν	Ὀτάνης	εἶπε	
τυραννίδα	παύων,	λελέχθω	κἀμοὶ	ταῦτα,	τὰ	δ᾽	ἐς	τὸ	πλῆθος	ἄνωγε	φέρειν	τὸ	κράτος,	γνώμης	
τῆς	ἀρίστης	ἡμάρτηκε·	ὁμίλου	γὰρ	ἀχρηίου	οὐδέν	ἐστι	ἀξυνετώτερον	οὐδὲ	
ὑβριστότερον.	[3.81.2]	καίτοι	τυράννου	ὕβριν	φεύγοντας	ἄνδρας	ἐς	δήμου	ἀκολάστου	ὕβριν	
πεσεῖν	ἐστι	οὐδαμῶς	ἀνασχετόν.	ὁ	μὲν	γὰρ	εἴ	τι	ποιέει,	γινώσκων	ποιέει,	τῷ	δὲ	οὐδὲ	γινώσκειν	
ἔνι·	κῶς	γὰρ	ἂν	γινώσκοι	ὃς	οὔτ᾽	ἐδιδάχθη	οὔτε	εἶδε	καλὸν	οὐδὲν	[οὐδ᾽]	οἰκήιον,	ὠθέει	τε	
ἐμπεσὼν	τὰ	πρήγματα	ἄνευ	νόου,	χειμάρρῳ	ποταμῷ	ἴκελος;	[3.81.3]	δήμῳ	μέν	νυν,	οἳ	Πέρσῃσι	
κακὸν	νοέουσι,	οὗτοι	χράσθων,	ἡμεῖς	δὲ	ἀνδρῶν	τῶν	ἀρίστων	ἐπιλέξαντες	ὁμιλίην	τούτοισι	
περιθέωμεν	τὸ	κράτος·	ἐν	γὰρ	δὴ	τούτοισι	καὶ	αὐτοὶ	ἐνεσόμεθα,	ἀρίστων	δὲ	ἀνδρῶν	οἰκὸς	
ἄριστα	βουλεύματα	γίνεσθαι.	Μεγάβυξος	μὲν	δὴ	ταύτην	γνώμην	ἐσέφερε,	τρίτος	δὲ	Δαρεῖος	
ἀπεδείκνυτο	γνώμην,	λέγων·	[3.82.1]	Ἐμοὶ	δὲ	τὰ	μὲν	εἶπε	Μεγάβυξος	ἐς	τὸ	πλῆθος	ἔχοντα	
δοκέει	ὀρθῶς	λέξαι,	τὰ	δὲ	ἐς	ὀλιγαρχίην	οὐκ	ὀρθῶς.	τριῶν	γὰρ	προκειμένων	καὶ	πάντων	τῷ	
λόγῳ	ἀρίστων	ἐόντων,	δήμου	τε	ἀρίστου	καὶ	ὀλιγαρχίης	καὶ	μουνάρχου,	πολλῷ	τοῦτο	προέχειν	
λέγω.	[3.82.2]	ἀνδρὸς	γὰρ	ἑνὸς	τοῦ	ἀρίστου	οὐδὲν	ἄμεινον	ἂν	φανείη·	γνώμῃ	γὰρ	τοιαύτῃ	
χρεώμενος	ἐπιτροπεύοι	ἂν	ἀμωμήτως	τοῦ	πλήθεος,	σιγῷτό	τε	ἂν	βουλεύματα	ἐπὶ	δυσμενέας	
ἄνδρας	οὕτω	μάλιστα.	[3.82.3]	ἐν	δὲ	ὀλιγαρχίῃ	πολλοῖσι	ἀρετὴν	ἐπασκέουσι	ἐς	τὸ	κοινὸν	ἔχθεα	
ἴδια	ἰσχυρὰ	φιλέει	ἐγγίνεσθαι·	αὐτὸς	γὰρ	ἕκαστος	βουλόμενος	κορυφαῖος	εἶναι	γνώμῃσί	τε	
νικᾶν	ἐς	ἔχθεα	μεγάλα	ἀλλήλοισι	ἀπικνέονται,	ἐξ	ὧν	στάσιες	ἐγγίνονται,	ἐκ	δὲ	τῶν	στασίων	
φόνος,	ἐκ	δὲ	τοῦ	φόνου	ἀπέβη	ἐς	μουναρχίην,	καὶ	ἐν	τούτῳ	διέδεξε	ὅσῳ	ἐστὶ	τοῦτο	
ἄριστον.	[3.82.4]	δήμου	τε	αὖ	ἄρχοντος	ἀδύνατα	μὴ	οὐ	κακότητα	ἐγγίνεσθαι·	κακότητος	τοίνυν	
ἐγγινομένης	ἐς	τὰ	κοινὰ	ἔχθεα	μὲν	οὐκ	ἐγγίνεται	τοῖσι	κακοῖσι,	φιλίαι	δὲ	ἰσχυραί·	οἱ	γὰρ	
κακοῦντες	τὰ	κοινὰ	συγκύψαντες	ποιεῦσι.	τοῦτο	δὲ	τοιοῦτο	γίνεται	ἐς	ὃ	ἂν	προστάς	τις	τοῦ	



δήμου	τοὺς	τοιούτους	παύσῃ·	ἐκ	δὲ	αὐτῶν	θωμάζεται	οὗτος	δὴ	ὑπὸ	τοῦ	δήμου,	θωμαζόμενος	
δὲ	ἀν᾽	ὦν	ἐφάνη	μούναρχος	ἐών·	καὶ	ἐν	τούτῳ	δηλοῖ	καὶ	οὗτος	ὡς	ἡ	μουναρχίη	
κράτιστον.	[3.82.5]	ἑνὶ	δὲ	ἔπεϊ	πάντα	συλλαβόντα	εἰπεῖν,	κόθεν	ἡμῖν	ἡ	ἐλευθερίη	ἐγένετο	καὶ	
τεῦ	δόντος;	κότερα	παρὰ	[τοῦ]	δήμου	ἢ	ὀλιγαρχίης	ἢ	μουνάρχου;	ἔχω	τοίνυν	γνώμην	ἡμέας	
ἐλευθερωθέντας	διὰ	ἕνα	ἄνδρα	τὸ	τοιοῦτο	περιστέλλειν,	χωρίς	τε	τούτου	πατρίους	νόμους	μὴ	
λύειν	ἔχοντας	εὖ·	οὐ	γὰρ	ἄμεινον.	

ΒΙΒΛΙΟ Ζ: ΕΡΑΤΩ 

6.128.1]	τοσοῦτοι	μὲν	ἐγένοντο	οἱ	μνηστῆρες·	ἀπικομένων	δὲ	τούτων	ἐς	τὴν	προειρημένην	
ἡμέρην	ὁ	Κλεισθένης	πρῶτα	μὲν	τὰς	πάτρας	τε	αὐτῶν	ἀνεπύθετο	καὶ	γένος	ἑκάστου,	μετὰ	δὲ	
κατέχων	ἐνιαυτὸν	διεπειρᾶτο	αὐτῶν	τῆς	τε	ἀνδραγαθίης	καὶ	τῆς	ὀργῆς	καὶ	παιδεύσιός	τε	καὶ	
τρόπου,	καὶ	ἑνὶ	ἑκάστῳ	ἰὼν	ἐς	συνουσίην	καὶ	συνάπασι·	καὶ	ἐς	γυμνάσιά	τε	ἐξαγινέων	ὅσοι	
ἦσαν	αὐτῶν	νεώτεροι,	καὶ	τὸ	μέγιστον,	ἐν	τῇ	συνεστοῖ	διεπειρᾶτο·	ὅσον	γὰρ	κατεῖχε	χρόνον	
αὐτούς,	τοῦτον	πάντα	ἐποίεε	καὶ	ἅμα	ἐξείνιζε	μεγαλοπρεπέως.	[6.128.2]	καὶ	δή	κου	μάλιστα	
τῶν	μνηστήρων	ἠρέσκοντό	‹οἱ›	οἱ	ἀπ᾽	Ἀθηνέων	ἀπιγμένοι,	καὶ	τούτων	μᾶλλον	Ἱπποκλείδης	ὁ	
Τεισάνδρου	καὶ	κατ᾽	ἀνδραγαθίην	ἐκρίνετο	καὶ	ὅτι	τὸ	ἀνέκαθεν	τοῖσι	ἐν	Κορίνθῳ	Κυψελίδῃσι	ἦν	
προσήκων.	[6.129.1]	ὡς	δὲ	ἡ	κυρίη	ἐγένετο	τῶν	ἡμερέων	τῆς	τε	κατακλίσιος	τοῦ	γάμου	καὶ	
ἐκφάσιος	αὐτοῦ	Κλεισθένεος	τὸν	κρίνοι	ἐκ	πάντων,	θύσας	βοῦς	ἑκατὸν	ὁ	Κλεισθένης	εὐώχεε	
αὐτούς	τε	τοὺς	μνηστῆρας	καὶ	Σικυωνίους	πάντας.	[6.129.2]	ὡς	δὲ	ἀπὸ	δείπνου	ἐγένοντο,	οἱ	
μνηστῆρες	ἔριν	εἶχον	ἀμφί	τε	μουσικῇ	καὶ	τῷ	λεγομένῳ	ἐς	τὸ	μέσον.	προϊούσης	δὲ	τῆς	πόσιος	
κατέχων	πολλὸν	τοὺς	ἄλλους	ὁ	Ἱπποκλείδης	ἐκέλευσέ	οἱ	τὸν	αὐλητὴν	αὐλῆσαι	ἐμμέλειαν,	
πειθομένου	δὲ	τοῦ	αὐλητέω	ὀρχήσατο.	καί	κως	ἑωυτῷ	μὲν	ἀρεστῶς	ὀρχέετο,	ὁ	Κλεισθένης	δὲ	
ὁρέων	ὅλον	τὸ	πρῆγμα	ὑπώπτευε.	[6.129.3]	μετὰ	δὲ	ἐπισχὼν	ὁ	Ἱπποκλείδης	χρόνον	ἐκέλευσέ	
τινα	τράπεζαν	ἐσενεῖκαι,	ἐσελθούσης	δὲ	τῆς	τραπέζης	πρῶτα	μὲν	ἐπ᾽	αὐτῆς	ὀρχήσατο	Λακωνικὰ	
σχημάτια,	μετὰ	δὲ	ἄλλα	Ἀττικά,	τὸ	τρίτον	δὲ	τὴν	κεφαλὴν	ἐρείσας	ἐπὶ	τὴν	τράπεζαν	τοῖσι	
σκέλεσι	ἐχειρονόμησε.	[6.129.4]	Κλεισθένης	δὲ	τὰ	μὲν	πρῶτα	καὶ	τὰ	δεύτερα	ὀρχεομένου	
ἀποστυγέων	γαμβρὸν	ἄν	οἱ	ἔτι	γενέσθαι	Ἱπποκλείδεα	διὰ	τήν	τε	ὄρχησιν	καὶ	τὴν	ἀναιδείην	
κατεῖχε	ἑωυτόν,	οὐ	βουλόμενος	ἐκραγῆναι	ἐς	αὐτόν·	ὡς	δὲ	εἶδε	τοῖσι	σκέλεσι	χειρονομήσαντα,	
οὐκέτι	κατέχειν	δυνάμενος	εἶπε·	Ὦ	παῖ	Τεισάνδρου,	ἀπορχήσαό	γε	μὲν	τὸν	γάμον.	ὁ	δὲ	
Ἱπποκλείδης	ὑπολαβὼν	εἶπε·	Οὐ	φροντὶς	Ἱπποκλείδῃ.	[6.130.1]	ἀπὸ	τούτου	μὲν	τοῦτο	
ὀνομάζεται·	Κλεισθένης	δὲ	σιγὴν	ποιησάμενος	ἔλεξε	ἐς	μέσον	τάδε·	Ἄνδρες	παιδὸς	τῆς	ἐμῆς	
μνηστῆρες,	ἐγὼ	καὶ	πάντας	ὑμέας	ἐπαινέω	καὶ	πᾶσι	ὑμῖν,	εἰ	οἷόν	τε	εἴη,	χαριζοίμην	ἄν,	μήτ᾽	ἕνα	
ὑμέων	ἐξαίρετον	ἀποκρίνων	μήτε	τοὺς	λοιποὺς	ἀποδοκιμάζων·	[6.130.2]	ἀλλ᾽	οὐ	γὰρ	οἷά	τέ	ἐστι	
μιῆς	περὶ	παρθένου	βουλεύοντα	πᾶσι	κατὰ	νόον	ποιέειν,	τοῖσι	μὲν	ὑμέων	ἀπελαυνομένοισι	
τοῦδε	τοῦ	γάμου	τάλαντον	ἀργυρίου	ἑκάστῳ	δωρεὴν	δίδωμι	τῆς	ἀξιώσιος	εἵνεκα	τῆς	ἐξ	ἐμεῦ	
γῆμαι	καὶ	τῆς	ἐξ	οἴκου	ἀποδημίης,	τῷ	δὲ	Ἀλκμέωνος	Μεγακλέϊ	ἐγγυῶ	παῖδα	τὴν	ἐμὴν	Ἀγαρίστην	
νόμοισι	τοῖσι	Ἀθηναίων.	φαμένου	δὲ	ἐγγυᾶσθαι	Μεγακλέος	ἐκεκύρωτο	ὁ	γάμος	
Κλεισθένεϊ.	[6.131.1]	ἀμφὶ	μὲν	κρίσι	τῶν	μνηστήρων	τοσαῦτα	ἐγένετο,	καὶ	οὕτω	Ἀλκμεωνίδαι	
ἐβώσθησαν	ἀνὰ	τὴν	Ἑλλάδα.	τούτων	δὲ	συνοικησάντων	γίνεται	Κλεισθένης	τε	ὁ	τὰς	φυλὰς	καὶ	
τὴν	δημοκρατίην	Ἀθηναίοισι	καταστήσας,	ἔχων	τὸ	οὔνομα	ἀπὸ	τοῦ	μητροπάτορος	τοῦ	
Σικυωνίου·	[6.131.2]	οὗτός	τε	δὴ	γίνεται	Μεγακλέϊ	καὶ	Ἱπποκράτης,	ἐκ	δὲ	Ἱπποκράτεος	
Μεγακλέης	τε	ἄλλος	καὶ	Ἀγαρίστη	ἄλλη,	ἀπὸ	τῆς	Κλεισθένεος	Ἀγαρίστης	ἔχουσα	τὸ	οὔνομα,	ἣ	
συνοικήσασά	τε	Ξανθίππῳ	τῷ	Ἀρίφρονος	καὶ	ἔγκυος	ἐοῦσα	εἶδε	ὄψιν	ἐν	τῷ	ὕπνῳ,	ἐδόκεε	δὲ	
λέοντα	τεκεῖν·	καὶ	μετ᾽	ὀλίγας	ἡμέρας	τίκτει	Περικλέα	Ξανθίππῳ.	

ΒΙΒΛΙΟ Ε: ΤΕΡΨΙΧΟΡΗ 

[5.100.1]	ἀπικόμενοι	δὲ	τῷ	στόλῳ	τούτῳ	Ἴωνες	ἐς	Ἔφεσον	πλοῖα	μὲν	κατέλιπον	ἐν	Κορησσῷ	τῆς	
Ἐφεσίης,	αὐτοὶ	δὲ	ἀνέβαινον	χειρὶ	πολλῇ,	ποιεύμενοι	Ἐφεσίους	ἡγεμόνας	[τῆς	ὁδοῦ].	
πορευόμενοι	δὲ	παρὰ	ποταμὸν	Καΰστριον,	ἐνθεῦτεν	ἐπείτε	ὑπερβάντες	τὸν	Τμῶλον	ἀπίκοντο,	
αἱρέουσι	Σάρδις	οὐδενός	σφι	ἀντιωθέντος,	αἱρέουσι	δὲ	χωρὶς	τῆς	ἀκροπόλιος	τἆλλα	πάντα·	τὴν	



δὲ	ἀκρόπολιν	ἐρρύετο	αὐτὸς	Ἀρταφρένης	ἔχων	ἀνδρῶν	δύναμιν	οὐκ	ὀλίγην.	[5.101.1]	τὸ	δὲ	μὴ	
λεηλατῆσαι	ἑλόντας	σφέας	τὴν	πόλιν	ἔσχε	τόδε.	ἦσαν	ἐν	τῇσι	Σάρδισι	οἰκίαι	αἱ	μὲν	πλεῦνες	
καλάμιναι,	ὅσαι	δ᾽	αὐτέων	καὶ	πλίνθιναι	ἦσαν,	καλάμου	εἶχον	τὰς	ὀροφάς.	τουτέων	δὴ	μίαν	τῶν	
τις	στρατιωτέων	ὡς	ἐνέπρησε,	αὐτίκα	ἀπ᾽	οἰκίης	ἐπ᾽	οἰκίην	ἰὸν	τὸ	πῦρ	ἐπενέμετο	τὸ	ἄστυ	
πᾶν.	[5.101.2]	καιομένου	δὲ	τοῦ	ἄστεος	οἱ	Λυδοί	τε	καὶ	ὅσοι	Περσέων	ἐνῆσαν	ἐν	τῇ	πόλι,	
ἀπολαμφθέντες	πάντοθεν	ὥστε	τὰ	περιέσχατα	νεμομένου	τοῦ	πυρὸς	καὶ	οὐκ	ἔχοντες	ἐξήλυσιν	
ἐκ	τοῦ	ἄστεος,	συνέρρεον	ἔς	τε	τὴν	ἀγορὴν	καὶ	ἐπὶ	τὸν	Πακτωλὸν	ποταμόν,	ὅς	σφι	ψῆγμα	
χρυσοῦ	καταφορέων	ἐκ	τοῦ	Τμώλου	διὰ	μέσης	τῆς	ἀγορῆς	ῥέει	καὶ	ἔπειτα	ἐς	τὸν	Ἕρμον	
ποταμὸν	ἐκδιδοῖ,	ὁ	δὲ	ἐς	θάλασσαν·	ἐπὶ	τοῦτον	δὴ	τὸν	Πακτωλὸν	καὶ	ἐς	τὴν	ἀγορὴν	
ἁθροιζόμενοι	οἵ	τε	Λυδοὶ	καὶ	οἱ	Πέρσαι	ἠναγκάζοντο	ἀμύνεσθαι.	[5.101.3]	οἱ	δὲ	Ἴωνες	ὁρῶντες	
τοὺς	μὲν	ἀμυνομένους	τῶν	πολεμίων,	τοὺς	δὲ	σὺν	πλήθεϊ	πολλῷ	προσφερομένους	
ἐξανεχώρησαν	δείσαντες	πρὸς	τὸ	ὄρος	τὸ	Τμῶλον	καλεόμενον,	ἐνθεῦτεν	δὲ	ὑπὸ	νύκτα	
ἀπαλλάσσοντο	ἐπὶ	τὰς	νέας.	[5.102.1]	καὶ	Σάρδιες	μὲν	ἐνεπρήσθησαν,	ἐν	δὲ	αὐτῇσι	καὶ	ἱρὸν	
ἐπιχωρίης	θεοῦ	Κυβήβης,	τὸ	σκηπτόμενοι	οἱ	Πέρσαι	ὕστερον	ἀντενεπίμπρασαν	τὰ	ἐν	Ἕλλησι	
ἱρά.	τότε	δὲ	οἱ	Πέρσαι	οἱ	ἐντὸς	Ἅλυος	ποταμοῦ	νομοὺς	ἔχοντες	προπυνθανόμενοι	ταῦτα	
συνηλίζοντο	καὶ	ἐβοήθεον	τοῖσι	Λυδοῖσι.	[5.102.2]	καί	κως	ἐν	μὲν	Σάρδισι	οὐκέτι	ἐόντας	τοὺς	
Ἴωνας	εὑρίσκουσι,	ἑπόμενοι	δὲ	κατὰ	στίβον	αἱρέουσι	αὐτοὺς	ἐν	Ἐφέσῳ.	καὶ	ἀντετάχθησαν	μὲν	
οἱ	Ἴωνες,	συμβαλόντες	δὲ	πολλὸν	ἑσσώθησαν.	[5.102.3]	καὶ	πολλοὺς	αὐτῶν	οἱ	Πέρσαι	
φονεύουσι,	ἄλλους	τε	ὀνομαστούς,	ἐν	δὲ	δὴ	καὶ	Εὐαλκίδην	στρατηγέοντα	Ἐρετριέων,	
στεφανηφόρους	τε	ἀγῶνας	ἀναραιρηκότα	καὶ	ὑπὸ	Σιμωνίδεω	τοῦ	Κηίου	πολλὰ	αἰνεθέντα.	οἳ	δὲ	
αὐτῶν	ἀπέφυγον	τὴν	μάχην	ἐσκεδάσθησαν	ἀνὰ	τὰς	πόλις.	
 
[5.105.1]	Ὀνήσιλος	μέν	νυν	ἐπολιόρκεε	Ἀμαθοῦντα,	βασιλέϊ	δὲ	Δαρείῳ	ὡς	ἐξαγγέλθη	Σάρδις	
ἁλούσας	ἐμπεπρῆσθαι	ὑπό	τε	Ἀθηναίων	καὶ	Ἰώνων,	τὸν	δὲ	ἡγεμόνα	γενέσθαι	τῆς	συλλογῆς	
ὥστε	ταῦτα	συνυφανθῆναι	τὸν	Μιλήσιον	Ἀρισταγόρην,	πρῶτα	μὲν	λέγεται	αὐτόν,	ὡς	ἐπύθετο	
ταῦτα,	Ἰώνων	οὐδένα	λόγον	ποιησάμενον,	εὖ	εἰδότα	ὡς	οὗτοί	γε	οὐ	καταπροΐξονται	
ἀποστάντες,	εἰρέσθαι	οἵτινες	εἶεν	οἱ	Ἀθηναῖοι,	μετὰ	δὲ	πυθόμενον	αἰτῆσαι	τὸ	τόξον,	λαβόντα	δὲ	
καὶ	ἐπιθέντα	ὀϊστὸν	ἄνω	πρὸς	τὸν	οὐρανὸν	ἀπεῖναι,	καί	μιν	ἐς	τὸν	ἠέρα	βάλλοντα	
εἰπεῖν·	[5.105.2]	Ὦ	Ζεῦ,	ἐκγενέσθαι	μοι	Ἀθηναίους	τείσασθαι,	εἴπαντα	δὲ	ταῦτα	προστάξαι	ἑνὶ	
τῶν	θεραπόντων	δείπνου	προκειμένου	αὐτῷ	ἐς	τρὶς	ἑκάστοτε	εἰπεῖν·	Δέσποτα,	μέμνεο	τῶν	
Ἀθηναίων.	

ΒΙΒΛΙΟ Ζ: ΕΡΑΤΩ 

	[6.109.1]	τοῖσι	δὲ	Ἀθηναίων	στρατηγοῖσι	ἐγίνοντο	δίχα	αἱ	γνῶμαι,	τῶν	μὲν	οὐκ	ἐώντων	
συμβαλεῖν	(ὀλίγους	γὰρ	εἶναι	στρατιῇ	τῇ	Μήδων	συμβαλεῖν),	τῶν	δὲ	καὶ	Μιλτιάδεω	
κελευόντων.	[6.109.2]	ὡς	δὲ	δίχα	τε	ἐγίνοντο	καὶ	ἐνίκα	ἡ	χείρων	τῶν	γνωμέων,	ἐνθαῦτα,	ἦν	γὰρ	
ἑνδέκατος	ψηφιδοφόρος	ὁ	τῷ	κυάμῳ	λαχὼν	Ἀθηναίων	πολεμαρχέειν	(τὸ	παλαιὸν	γὰρ	Ἀθηναῖοι	
ὁμόψηφον	τὸν	πολέμαρχον	ἐποιεῦντο	τοῖσι	στρατηγοῖσι),	ἦν	δὲ	τότε	πολέμαρχος	Καλλίμαχος	
Ἀφιδναῖος,	πρὸς	τοῦτον	ἐλθὼν	Μιλτιάδης	ἔλεγε	τάδε·	[6.109.3]	Ἐν	σοὶ	νῦν,	Καλλίμαχε,	ἐστὶ	ἢ	
καταδουλῶσαι	Ἀθήνας	ἢ	ἐλευθέρας	ποιήσαντα	μνημόσυνον	λιπέσθαι	ἐς	τὸν	ἅπαντα	ἀνθρώπων	
βίον	οἷον	οὐδὲ	Ἁρμόδιός	τε	καὶ	Ἀριστογείτων	[λείπουσι].	νῦν	γὰρ	δή,	ἐξ	οὗ	ἐγένοντο	Ἀθηναῖοι,	
ἐς	κίνδυνον	ἥκουσι	μέγιστον,	καὶ	ἢν	μέν	γε	ὑποκύψωσι	τοῖσι	Μήδοισι,	δέδεκται	τὰ	πείσονται	
παραδεδομένοι	Ἱππίῃ,	ἢν	δὲ	περιγένηται	αὕτη	ἡ	πόλις,	οἵη	τέ	ἐστι	πρώτη	τῶν	Ἑλληνίδων	πολίων	
γενέσθαι.	[6.109.4]	κῶς	ὦν	δὴ	ταῦτα	οἷά	τέ	ἐστι	γενέσθαι,	καὶ	κῶς	ἐς	σέ	τοι	τούτων	ἀνήκει	τῶν	
πρηγμάτων	τὸ	κῦρος	ἔχειν,	νῦν	ἔρχομαι	φράσων.	ἡμέων	τῶν	στρατηγῶν	ἐόντων	δέκα	δίχα	
γίνονται	αἱ	γνῶμαι,	τῶν	μὲν	κελευόντων	συμβαλεῖν,	τῶν	δὲ	οὔ.	[6.109.5]	ἢν	μέν	νυν	μὴ	
συμβάλωμεν,	ἔλπομαί	τινα	στάσιν	μεγάλην	διασείσειν	ἐμπεσοῦσαν	τὰ	Ἀθηναίων	φρονήματα	
ὥστε	μηδίσαι·	ἢν	δὲ	συμβάλωμεν	πρίν	τι	καὶ	σαθρὸν	Ἀθηναίων	μετεξετέροισι	ἐγγενέσθαι,	θεῶν	
τὰ	ἴσα	νεμόντων	οἷοί	τέ	εἰμεν	περιγενέσθαι	τῇ	συμβολῇ.	[6.109.6]	ταῦτα	ὦν	πάντα	ἐς	σὲ	νῦν	
τείνει	καὶ	ἐκ	σέο	ἄρτηται·	ἢν	γὰρ	σὺ	γνώμῃ	τῇ	ἐμῇ	προσθῇ,	ἔστι	τοι	πατρίς	τε	ἐλευθέρη	καὶ	
πόλις	πρώτη	τῶν	ἐν	τῇ	Ἑλλάδι·	ἢν	δὲ	‹τὴν›	τῶν	ἀποσπευδόντων	τὴν	συμβολὴν	ἕλῃ,	ὑπάρξει	τοι	
τῶν	ἐγὼ	κατέλεξα	ἀγαθῶν	τὰ	ἐναντία.	[6.110.1]	ταῦτα	λέγων	ὁ	Μιλτιάδης	προσκτᾶται	τὸν	



Καλλίμαχον·	προσγενομένης	δὲ	τοῦ	πολεμάρχου	τῆς	γνώμης	ἐκεκύρωτο	συμβάλλειν.	μετὰ	δὲ	οἱ	
στρατηγοὶ	τῶν	ἡ	γνώμη	ἔφερε	συμβάλλειν,	ὡς	ἑκάστου	αὐτῶν	ἐγίνετο	πρυτανηίη	τῆς	ἡμέρης,	
Μιλτιάδῃ	παρεδίδοσαν·	ὁ	δὲ	δεκόμενος	οὔτι	κω	συμβολὴν	ἐποιέετο,	πρίν	γε	δὴ	αὐτοῦ	
πρυτανηίη	ἐγένετο.	 
6.111.1]	ὡς	δὲ	ἐς	ἐκεῖνον	περιῆλθε,	ἐνθαῦτα	δὴ	ἐτάσσοντο	ὧδε	οἱ	Ἀθηναῖοι	ὡς	συμβαλέοντες·	
τοῦ	μὲν	δεξιοῦ	κέρεος	ἡγέετο	ὁ	πολέμαρχος	[Καλλίμαχος]·	ὁ	γὰρ	νόμος	τότε	εἶχε	οὕτω	τοῖσι	
Ἀθηναίοισι,	τὸν	πολέμαρχον	ἔχειν	κέρας	τὸ	δεξιόν.	ἡγεομένου	δὲ	τούτου	ἐξεδέκοντο	ὡς	
ἀριθμέοντο	αἱ	φυλαί,	ἐχόμεναι	ἀλληλέων·	τελευταῖοι	δὲ	ἐτάσσοντο,	ἔχοντες	τὸ	εὐώνυμον	
κέρας,	Πλαταιέες.	[6.111.2]	ἀπὸ	ταύτης	γάρ	σφι	τῆς	μάχης	Ἀθηναίων	θυσίας	ἀναγόντων	ἐς	τὰς	
πανηγύρις	τὰς	ἐν	τῇσι	πεντετηρίσι	γινομένας	κατεύχεται	ὁ	κῆρυξ	ὁ	Ἀθηναῖος	ἅμα	τε	Ἀθηναίοισι	
λέγων	γίνεσθαι	τὰ	ἀγαθὰ	καὶ	Πλαταιεῦσι.	[6.111.3]	τότε	δὲ	τασσομένων	τῶν	Ἀθηναίων	ἐν	τῷ	
Μαραθῶνι	ἐγένετο	τοιόνδε	τι·	τὸ	στρατόπεδον	ἐξισούμενον	τῷ	Μηδικῷ	στρατοπέδῳ,	τὸ	μὲν	
αὐτοῦ	μέσον	ἐγίνετο	ἐπὶ	τάξις	ὀλίγας,	καὶ	ταύτῃ	ἦν	ἀσθενέστατον	τὸ	στρατόπεδον,	τὸ	δὲ	κέρας	
ἑκάτερον	ἔρρωτο	πλήθεϊ.	[6.112.1]	ὡς	δέ	σφι	διετέτακτο	καὶ	τὰ	σφάγια	ἐγίνετο	καλά,	ἐνθαῦτα	
ὡς	ἀπείθησαν	οἱ	Ἀθηναῖοι,	δρόμῳ	ἵεντο	ἐς	τοὺς	βαρβάρους.	ἦσαν	δὲ	στάδιοι	οὐκ	ἐλάσσονες	τὸ	
μεταίχμιον	αὐτῶν	ἢ	ὀκτώ.	[6.112.2]	οἱ	δὲ	Πέρσαι	ὁρῶντες	δρόμῳ	ἐπιόντας	παρεσκευάζοντο	ὡς	
δεξόμενοι,	μανίην	τε	τοῖσι	Ἀθηναίοισι	ἐπέφερον	καὶ	πάγχυ	ὀλεθρίην,	ὁρῶντες	αὐτοὺς	ἐόντας	
ὀλίγους,	καὶ	τούτους	δρόμῳ	ἐπειγομένους	οὔτε	ἵππου	ὑπαρχούσης	σφι	οὔτε	
τοξευμάτων.	[6.112.3]	ταῦτα	μέν	νυν	οἱ	βάρβαροι	κατείκαζον·	Ἀθηναῖοι	δὲ	ἐπείτε	ἀθρόοι	
προσέμειξαν	τοῖσι	βαρβάροισι,	ἐμάχοντο	ἀξίως	λόγου.	πρῶτοι	μὲν	γὰρ	Ἑλλήνων	πάντων	τῶν	
ἡμεῖς	ἴδμεν	δρόμῳ	ἐς	πολεμίους	ἐχρήσαντο,	πρῶτοι	δὲ	ἀνέσχοντο	ἐσθῆτά	τε	Μηδικὴν	ὁρῶντες	
καὶ	τοὺς	ἄνδρας	ταύτην	ἐσθημένους·	τέως	δὲ	ἦν	τοῖσι	Ἕλλησι	καὶ	τὸ	οὔνομα	τὸ	Μήδων	φόβος	
ἀκοῦσαι.	[6.113.1]	μαχομένων	δὲ	ἐν	τῷ	Μαραθῶνι	χρόνος	ἐγίνετο	πολλός.	καὶ	τὸ	μὲν	μέσον	τοῦ	
στρατοπέδου	ἐνίκων	οἱ	βάρβαροι,	τῇ	Πέρσαι	τε	αὐτοὶ	καὶ	Σάκαι	ἐτετάχατο·	κατὰ	τοῦτο	μὲν	δὴ	
ἐνίκων	οἱ	βάρβαροι	καὶ	ῥήξαντες	ἐδίωκον	ἐς	τὴν	μεσόγαιαν,	τὸ	δὲ	κέρας	ἑκάτερον	ἐνίκων	
Ἀθηναῖοί	τε	καὶ	Πλαταιέες.	[6.113.2]	νικῶντες	δὲ	τὸ	μὲν	τετραμμένον	τῶν	βαρβάρων	φεύγειν	
ἔων,	τοῖσι	δὲ	τὸ	μέσον	ῥήξασι	αὐτῶν	συναγαγόντες	τὰ	κέρεα	[ἀμφότερα]	ἐμάχοντο,	καὶ	ἐνίκων	
Ἀθηναῖοι.	φεύγουσι	δὲ	τοῖσι	Πέρσῃσι	εἵποντο	κόπτοντες,	ἐς	ὃ	ἐπὶ	τὴν	θάλασσαν	ἀπικόμενοι	πῦρ	
τε	αἴτεον	καὶ	ἐπελαμβάνοντο	τῶν	νεῶν.	[6.114.1]	καὶ	τοῦτο	μὲν	ἐν	τούτῳ	τῷ	πόνῳ	ὁ	
πολέμαρχος	[Καλλίμαχος]	διαφθείρεται,	ἀνὴρ	γενόμενος	ἀγαθός,	ἀπὸ	δ᾽	ἔθανε	τῶν	στρατηγῶν	
Στησίλεως	ὁ	Θρασύλεω·	τοῦτο	δὲ	Κυνέγειρος	ὁ	Εὐφορίωνος	ἐνθαῦτα	ἐπιλαμβανόμενος	τῶν	
ἀφλάστων	νεός,	τὴν	χεῖρα	ἀποκοπεὶς	πελέκεϊ	πίπτει,	τοῦτο	δὲ	ἄλλοι	Ἀθηναίων	πολλοί	τε	καὶ	
ὀνομαστοί.	[6.115.1]	ἑπτὰ	μὲν	δὴ	τῶν	νεῶν	ἐπεκράτησαν	τρόπῳ	τοιούτῳ	Ἀθηναῖοι,	τῇσι	δὲ	
λοιπῇσι	οἱ	βάρβαροι,	ἐξανακρουσάμενοι	καὶ	ἀναλαβόντες	ἐκ	τῆς	νήσου	ἐν	τῇ	ἔλιπον	τὰ	ἐξ	
Ἐρετρίης	ἀνδράποδα,	περιέπλεον	Σούνιον,	βουλόμενοι	φθῆναι	τοὺς	Ἀθηναίους	ἀπικόμενοι	ἐς	
τὸ	ἄστυ.	αἰτίη	δὲ	ἔσχε	ἐν	Ἀθηναίοισι	ἐξ	Ἀλκμεωνιδέων	μηχανῆς	αὐτοὺς	ταῦτα	ἐπινοηθῆναι·	
τούτους	γὰρ	συνθεμένους	τοῖσι	Πέρσῃσι	ἀναδέξαι	ἀσπίδα	ἐοῦσι	ἤδη	ἐν	τῇσι	
νηυσί.	[6.116.1]	οὗτοι	μὲν	δὴ	περιέπλεον	Σούνιον·	Ἀθηναῖοι	δὲ	ὡς	ποδῶν	εἶχον	[τάχιστα]	
ἐβοήθεον	ἐς	τὸ	ἄστυ,	καὶ	ἔφθησάν	τε	ἀπικόμενοι	πρὶν	ἢ	τοὺς	βαρβάρους	ἥκειν,	καὶ	
ἐστρατοπεδεύσαντο	ἀπιγμένοι	ἐξ	Ἡρακλείου	τοῦ	ἐν	Μαραθῶνι	ἐν	ἄλλῳ	Ἡρακλείῳ	τῷ	ἐν	
Κυνοσάργεϊ.	οἱ	δὲ	βάρβαροι	τῇσι	νηυσὶ	ὑπεραιωρηθέντες	Φαλήρου	(τοῦτο	γὰρ	ἦν	ἐπίνειον	τότε	
τῶν	Ἀθηναίων)	ὑπὲρ	τούτου	ἀνακωχεύσαντες	τὰς	νέας	ἀπέπλεον	ὀπίσω	ἐς	τὴν	
Ἀσίην.	[6.117.1]	ἐν	ταύτῃ	τῇ	ἐν	Μαραθῶνι	μάχῃ	ἀπέθανον	τῶν	βαρβάρων	κατὰ	ἑξακισχιλίους	
καὶ	τετρακοσίους	ἄνδρας,	Ἀθηναίων	δὲ	ἑκατὸν	καὶ	ἐνενήκοντα	καὶ	δύο.	ἔπεσον	μὲν	ἀμφοτέρων	
τοσοῦτοι·	[6.117.2]	συνήνεικε	δὲ	αὐτόθι	θῶμα	γενέσθαι	τοιόνδε,	Ἀθηναῖον	ἄνδρα	Ἐπίζηλον	τὸν	
Κουφαγόρεω	ἐν	τῇ	συστάσι	μαχόμενόν	τε	καὶ	ἄνδρα	γινόμενον	ἀγαθὸν	τῶν	ὀμμάτων	
στερηθῆναι,	οὔτε	πληγέντα	οὐδὲν	τοῦ	σώματος	οὔτε	βληθέντα,	καὶ	τὸ	λοιπὸν	τῆς	ζόης	
διατελέειν	ἀπὸ	τούτου	τοῦ	χρόνου	ἐόντα	τυφλόν.	[6.117.3]	λέγειν	δὲ	αὐτὸν	περὶ	τοῦ	πάθεος	
ἤκουσα	τοιόνδε	τινὰ	λόγον,	ἄνδρα	οἱ	δοκέειν	ὁπλίτην	ἀντιστῆναι	μέγαν,	τοῦ	τὸ	γένειον	τὴν	
ἀσπίδα	πᾶσαν	σκιάζειν·	τὸ	δὲ	φάσμα	τοῦτο	ἑωυτὸν	μὲν	παρεξελθεῖν,	τὸν	δὲ	ἑωυτοῦ	
παραστάτην	ἀποκτεῖναι.	ταῦτα	μὲν	δὴ	Ἐπίζηλον	ἐπυθόμην	λέγειν.	



ΒΙΒΛΙΟ Θ: ΟΥΡΑΝΙΑ 

[8.60α.1]	ὁ	δὲ	ἄλλου	λόγου	εἴχετο,	λέγων	τάδε·	Ἐν	σοὶ	νῦν	ἐστι	σῶσαι	τὴν	Ἑλλάδα,	ἢν	ἐμοὶ	πείθῃ	
ναυμαχίην	αὐτοῦ	μένων	ποιέεσθαι	μηδὲ	πειθόμενος	τούτων	τοῖσι	λόγοισι	ἀναζεύξῃς	πρὸς	τὸν	
Ἰσθμὸν	τὰς	νέας.	ἀντίθες	γὰρ	ἑκάτερον	ἀκούσας.	πρὸς	μὲν	τῷ	Ἰσθμῷ	συμβάλλων	ἐν	πελάγεϊ	
ἀναπεπταμένῳ	ναυμαχήσεις,	[ἐς]	τὸ	ἥκιστα	ἡμῖν	σύμφορόν	ἐστι	νέας	ἔχουσι	βαρυτέρας	καὶ	
ἀριθμὸν	ἐλάσσονας·	τοῦτο	δὲ	ἀπολέεις	Σαλαμῖνά	τε	καὶ	Μέγαρα	καὶ	Αἴγιναν,	ἤν	περ	καὶ	τὰ	ἄλλα	
εὐτυχήσωμεν·	ἅμα	δὲ	τῷ	ναυτικῷ	αὐτῶν	ἕψεται	καὶ	ὁ	πεζὸς	στρατός,	καὶ	οὕτω	σφέας	αὐτὸς	
ἄξεις	ἐπὶ	τὴν	Πελοπόννησον,	κινδυνεύσεις	τε	ἁπάσῃ	τῇ	Ἑλλάδι.	[8.60β.1]	ἢν	δὲ	τὰ	ἐγὼ	λέγω	
ποιήσῃς,	τοσάδε	ἐν	αὐτοῖσι	χρηστὰ	εὑρήσεις·	πρῶτα	μὲν	ἐν	στεινῷ	συμβάλλοντες	νηυσὶ	ὀλίγῃσι	
πρὸς	πολλάς,	ἢν	τὰ	οἰκότα	ἐκ	τοῦ	πολέμου	ἐκβαίνῃ,	πολλὸν	κρατήσομεν·	τὸ	γὰρ	ἐν	στεινῷ	
ναυμαχέειν	πρὸς	ἡμέων	ἐστί,	ἐν	εὐρυχωρίῃ	δὲ	πρὸς	ἐκείνων.	αὖτις	δὲ	Σαλαμὶς	περιγίνεται,	ἐς	
τὴν	ἡμῖν	ὑπέκκειται	τέκνα	τε	καὶ	γυναῖκες.	καὶ	μὲν	καὶ	τόδε	ἐν	αὐτοῖσι	ἔνεστι,	τοῦ	καὶ	
περιέχεσθε	μάλιστα·	ὁμοίως	αὐτοῦ	τε	μένων	προναυμαχήσεις	Πελοποννήσου	καὶ	πρὸς	τῷ	
Ἰσθμῷ,	οὐδέ	σφεας,	εἴ	περ	εὖ	φρονέεις,	ἄξεις	ἐπὶ	τὴν	Πελοπόννησον·	[8.60γ.1]	ἢν	δέ	γε	[καὶ]	τὰ	
ἐγὼ	ἐλπίζω	γένηται	καὶ	νικήσωμεν	τῇσι	νηυσί,	οὔτε	ὑμῖν	ἐς	τὸν	Ἰσθμὸν	παρέσονται	οἱ	βάρβαροι	
οὔτε	προβήσονται	ἑκαστέρω	τῆς	Ἀττικῆς,	ἀπίασί	τε	οὐδενὶ	κόσμῳ,	Μεγάροισί	τε	κερδανέομεν	
περιεοῦσι	καὶ	Αἰγίνῃ	καὶ	Σαλαμῖνι,	ἐν	τῇ	ἡμῖν	καὶ	λόγιόν	ἐστι	τῶν	ἐχθρῶν	κατύπερθε	γενέσθαι.	
οἰκότα	μέν	νυν	βουλευομένοισι	ἀνθρώποισι	ὡς	τὸ	ἐπίπαν	ἐθέλει	γίνεσθαι·	μὴ	δὲ	οἰκότα	
βουλευομένοισι	οὐκ	ἐθέλει,	οὐδὲ	ὁ	θεὸς	προσχωρέει	πρὸς	τὰς	ἀνθρωπηίας	
γνώμας.	[8.61.1]	ταῦτα	λέγοντος	Θεμιστοκλέος	αὖτις	ὁ	Κορίνθιος	Ἀδείμαντος	ἐπεφέρετο,	σιγᾶν	
τε	κελεύων	τῷ	μὴ	ἔστι	πατρὶς	καὶ	Εὐρυβιάδην	οὐκ	ἐῶν	ἐπιψηφίζειν	ἀπόλι	ἀνδρί·	πόλιν	γὰρ	τὸν	
Θεμιστοκλέα	παρεχόμενον	ἐκέλευε	γνώμας	συμβάλλεσθαι.	ταῦτα	δέ	οἱ	προέφερε,	ὅτι	
ἡλώκεσάν	τε	καὶ	κατείχοντο	αἱ	Ἀθῆναι.	[8.61.2]	τότε	δὴ	ὁ	Θεμιστοκλέης	κεῖνόν	τε	καὶ	τοὺς	
Κορινθίους	πολλά	τε	καὶ	κακὰ	ἔλεγε,	ἑωυτοῖσί	τε	ἐδήλου	λόγῳ	ὡς	εἴη	καὶ	πόλις	καὶ	γῆ	μέζων	ἤ	
περ	ἐκείνοισι	ἔστ᾽	ἂν	διηκόσιαι	νέες	σφι	ἔωσι	πεπληρωμέναι·	οὐδαμοὺς	γὰρ	Ἑλλήνων	αὐτοὺς	
ἐπιόντας	ἀποκρούσεσθαι.	[8.62.1]	σημαίνων	δὲ	ταῦτα	τῷ	λόγῳ	διέβαινε	ἐς	Εὐρυβιάδην,	λέγων	
μᾶλλον	ἐπεστραμμένα·	Σὺ	εἰ	μενέεις	αὐτοῦ,	καὶ	μένων	ἔσεαι	ἀνὴρ	ἀγαθός·	εἰ	δὲ	μή,	ἀνατρέψεις	
τὴν	Ἑλλάδα·	τὸ	πᾶν	γὰρ	ἡμῖν	τοῦ	πολέμου	φέρουσι	αἱ	νέες.	ἀλλ᾽	ἐμοὶ	πείθεο.	[8.62.2]	εἰ	δὲ	
ταῦτα	μὴ	ποιήσῃς,	ἡμεῖς	μὲν	ὡς	ἔχομεν	ἀναλαβόντες	τοὺς	οἰκέτας	κομιεύμεθα	ἐς	Σῖριν	τὴν	ἐν	
Ἰταλίῃ,	ἥ	περ	ἡμετέρη	τέ	ἐστι	ἐκ	παλαιοῦ	ἔτι,	καὶ	τὰ	λόγια	λέγει	ὑπ᾽	ἡμέων	αὐτὴν	δεῖν	κτισθῆναι·	
ὑμεῖς	δὲ	συμμάχων	τοιῶνδε	μουνωθέντες	μεμνήσεσθε	τῶν	ἐμῶν	λόγων.	[8.63.1]	ταῦτα	δὲ	
Θεμιστοκλέος	λέγοντος	ἀνεδιδάσκετο	Εὐρυβιάδης·	δοκέειν	δέ	μοι,	ἀρρωδήσας	μάλιστα	τοὺς	
Ἀθηναίους	[ἀνεδιδάσκετο],	μή	σφεας	ἀπολίπωσι,	ἢν	πρὸς	τὸν	Ἰσθμὸν	ἀγάγῃ	τὰς	νέας·	
ἀπολιπόντων	γὰρ	Ἀθηναίων	οὐκέτι	ἐγίνοντο	ἀξιόμαχοι	οἱ	λοιποί.	ταύτην	δὴ	αἱρέεται	τὴν	
γνώμην,	αὐτοῦ	μένοντας	διαναυμαχέειν.	[8.64.1]	οὕτω	μὲν	οἱ	περὶ	Σαλαμῖνα	ἔπεσι	
ἀκροβολισάμενοι,	ἐπείτε	Εὐρυβιάδῃ	ἔδοξε,	αὐτοῦ	παρεσκευάζοντο	ὡς	ναυμαχήσοντες.	ἡμέρη	
τε	ἐγίνετο	καὶ	ἅμα	τῷ	ἡλίῳ	ἀνιόντι	σεισμὸς	ἐγένετο	ἔν	τε	τῇ	γῇ	καὶ	τῇ	θαλάσσῃ.	[8.64.2]	ἔδοξε	
δέ	σφι	εὔξασθαι	τοῖσι	θεοῖσι	καὶ	ἐπικαλέσασθαι	τοὺς	Αἰακίδας	συμμάχους.	ὡς	δέ	σφι	ἔδοξε,	καὶ	
ἐποίευν	ταῦτα·	εὐξάμενοι	γὰρ	πᾶσι	τοῖσι	θεοῖσι	αὐτόθεν	μὲν	ἐκ	Σαλαμῖνος	Αἴαντά	τε	καὶ	
Τελαμῶνα	ἐπεκαλέοντο,	ἐπὶ	δὲ	Αἰακὸν	καὶ	τοὺς	ἄλλους	Αἰακίδας	νέα	ἀπέστελλον	ἐς	Αἴγιναν.	
	
[8.70.1]	Ἐπειδὴ	δὲ	παρήγγελλε	ἀναπλέειν,	ἀνῆγον	τὰς	νέας	ἐπὶ	τὴν	Σαλαμῖνα,	καὶ	παρεκρίθησαν	
διαταχθέντες	κατ᾽	ἡσυχίην.	τότε	μέν	νυν	οὐκ	ἐξέχρησέ	σφι	ἡ	ἡμέρη	ναυμαχίην	ποιήσασθαι·	νὺξ	
γὰρ	ἐπεγένετο·	οἱ	δὲ	παρεσκευάζοντο	ἐς	τὴν	ὑστεραίην.	[8.70.2]	τοὺς	δὲ	Ἕλληνας	εἶχε	δέος	τε	
καὶ	ἀρρωδίη,	οὐκ	ἥκιστα	δὲ	τοὺς	ἀπὸ	Πελοποννήσου·	ἀρρώδεον	δὲ,	ὅτι	αὐτοὶ	μὲν	ἐν	Σαλαμῖνι	
κατήμενοι	ὑπὲρ	γῆς	τῆς	Ἀθηναίων	ναυμαχέειν	μέλλοιεν,	νικηθέντες	τε	ἐν	νήσῳ	ἀπολαμφθέντες	
πολιορκήσονται,	ἀπέντες	τὴν	ἑωυτῶν	ἀφύλακτον·		
	
[8.83.1]	Τοῖσι	δὲ	Ἕλλησι	ὡς	πιστὰ	δὴ	τὰ	λεγόμενα	ἦν	τῶν	Τηνίων	[ῥήματα],	παρεσκευάζοντο	ὡς	
ναυμαχήσοντες.	ἠώς	τε	διέφαινε	καὶ	οἳ	σύλλογον	τῶν	ἐπιβατέων	ποιησάμενοι,	προηγόρευε	εὖ	
ἔχοντα	μὲν	ἐκ	πάντων	Θεμιστοκλέης.	τὰ	δὲ	ἔπεα	ἦν	πάντα	‹τὰ›	κρέσσω	τοῖσι	ἥσσοσι	



ἀντιτιθέμενα,	ὅσα	δὴ	ἐν	ἀνθρώπου	φύσι	καὶ	καταστάσι	ἐγγίνεται·	[8.83.2]	παραινέσας	δὲ	
τούτων	τὰ	κρέσσω	αἱρέεσθαι	καὶ	καταπλέξας	τὴν	ῥῆσιν,	ἐσβαίνειν	ἐκέλευσε	ἐς	τὰς	νέας.	καὶ	
οὗτοι	μὲν	δὴ	ἐσέβαινον,	καὶ	ἧκε	ἡ	ἀπ᾽	Αἰγίνης	τριήρης,	ἣ	κατὰ	τοὺς	Αἰακίδας	ἀπεδήμησε.	
ἐνθαῦτα	ἀνῆγον	τὰς	νέας	ἁπάσας	‹οἱ›	Ἕλληνες.	ἀναγομένοισι	δέ	σφι	αὐτίκα	ἐπεκέατο	οἱ	
βάρβαροι. 

ΒΙΒΛΙΟ Δ: ΜΕΛΠΟΜΕΝΗ 

[4.32.1]	Ὑπερβορέων	δὲ	πέρι	ἀνθρώπων	οὔτε	τι	Σκύθαι	λέγουσι	οὐδὲν	οὔτε	τινὲς	ἄλλοι	τῶν	
ταύτῃ	οἰκημένων,	εἰ	μὴ	ἄρα	Ἰσσηδόνες.	ὡς	δ᾽	ἐγὼ	δοκέω,	οὐδ᾽	οὗτοι	λέγουσι	οὐδέν·	ἔλεγον	γὰρ	
ἂν	καὶ	Σκύθαι,	ὡς	περὶ	τῶν	μουνοφθάλμων	λέγουσι.	ἀλλ᾽	Ἡσιόδῳ	μέν	ἐστι	περὶ	Ὑπερβορέων	
εἰρημένα,	ἔστι	δὲ	καὶ	Ὁμήρῳ	ἐν	Ἐπιγόνοισι,	εἰ	δὴ	τῷ	ἐόντι	γε	Ὅμηρος	ταῦτα	τὰ	ἔπεα	
ἐποίησε.	[4.33.1]	πολλῷ	δέ	τι	πλεῖστα	περὶ	αὐτῶν	Δήλιοι	λέγουσι,	φάμενοι	ἱρὰ	ἐνδεδεμένα	ἐν	
καλάμῃ	πυρῶν	ἐξ	Ὑπερβορέων	φερόμενα	ἀπικνέεσθαι	ἐς	Σκύθας,	ἀπὸ	δὲ	Σκυθέων	ἤδη	
δεκομένους	αἰεὶ	τοὺς	πλησιοχώρους	ἑκάστους	κομίζειν	αὐτὰ	τὸ	πρὸς	ἑσπέρης	ἑκαστάτω	ἐπὶ	τὸν	
Ἀδρίην,	[4.33.2]	ἐνθεῦτεν	δὲ	πρὸς	μεσαμβρίην	προπεμπόμενα	πρώτους	Δωδωναίους	Ἑλλήνων	
δέκεσθαι,	ἀπὸ	δὲ	τούτων	καταβαίνειν	ἐπὶ	τὸν	Μηλιέα	κόλπον	καὶ	διαπορεύεσθαι	ἐς	Εὔβοιαν,	
πόλιν	τε	ἐς	πόλιν	πέμπειν	μέχρι	Καρύστου,	τὸ	δ᾽	ἀπὸ	ταύτης	ἐκλείπειν	Ἄνδρον·	Καρυστίους	γὰρ	
εἶναι	τοὺς	κομίζοντας	ἐς	Τῆνον,	Τηνίους	δὲ	ἐς	Δῆλον.	[4.33.3]	ἀπικνέεσθαι	μέν	νυν	οὕτω	ταῦτα	
τὰ	ἱρὰ	λέγουσι	ἐς	Δῆλον,	πρῶτον	δὲ	τοὺς	Ὑπερβορέους	πέμψαι	φερούσας	τὰ	ἱρὰ	δύο	κόρας,	τὰς	
ὀνομάζουσι	Δήλιοι	εἶναι	Ὑπερόχην	τε	καὶ	Λαοδίκην·	ἅμα	δὲ	αὐτῇσι	ἀσφαλείης	εἵνεκεν	πέμψαι	
τοὺς	Ὑπερβορέους	τῶν	ἀστῶν	ἄνδρας	πέντε	πομπούς,	τούτους	οἳ	νῦν	Περφερέες	καλέονται,	
τιμὰς	μεγάλας	ἐν	Δήλῳ	ἔχοντες.	[4.33.4]	ἐπεὶ	δὲ	τοῖσι	Ὑπερβορέοισι	τοὺς	ἀποπεμφθέντας	ὀπίσω	
οὐκ	ἀπονοστέειν,	δεινὰ	ποιευμένους	εἴ	σφεας	αἰεὶ	καταλάμψεται	ἀποστέλλοντας	μὴ	
ἀποδέκεσθαι,	οὕτω	δὴ	φέροντας	ἐς	τοὺς	οὔρους	τὰ	ἱρὰ	ἐνδεδεμένα	ἐν	πυρῶν	καλάμῃ	τοῖσι	
πλησιοχώροισι	ἐπισκήπτειν	κελεύοντας	προπέμπειν	σφέα	ἀπὸ	ἑωυτῶν	ἐς	ἄλλο	
ἔθνος.	[4.33.5]	καὶ	ταῦτα	μὲν	οὕτω	προπεμπόμενα	ἀπικνέεσθαι	λέγουσι	ἐς	Δῆλον·	οἶδα	δὲ	
αὐτὸς	τούτοισι	τοῖσι	ἱροῖσι	τόδε	ποιεύμενον	προσφερές,	τὰς	Θρηικίας	καὶ	τὰς	Παιονίδας	
γυναῖκας,	ἐπεὰν	θύωσι	τῇ	Ἀρτέμιδι	τῇ	βασιληίῃ,	οὐκ	ἄνευ	πυρῶν	καλάμης	ἐχούσας	τὰ	
ἱρά.	[4.34.1]	καὶ	ταῦτα	μὲν	δὴ	ταύτας	οἶδα	ποιεύσας,	τῇσι	δὲ	παρθένοισι	ταύτῃσι	τῇσι	ἐξ	
Ὑπερβορέων	τελευτησάσῃσι	ἐν	Δήλῳ	κείρονται	καὶ	αἱ	κόραι	καὶ	οἱ	παῖδες	οἱ	Δηλίων·	αἱ	μὲν	πρὸ	
γάμου	πλόκαμον	ἀποταμόμεναι	καὶ	περὶ	ἄτρακτον	εἱλίξασαι	ἐπὶ	τὸ	σῆμα	τιθεῖσι	[4.34.2]	(τὸ	δὲ	
σῆμά	ἐστι	ἔσω	ἐς	τὸ	Ἀρτεμίσιον	ἐσιόντι	ἀριστερῆς	χειρός,	ἐπιπέφυκε	δέ	οἱ	ἐλαίη),	ὅσοι	δὲ	
παῖδες	τῶν	Δηλίων	περὶ	χλόην	τινὰ	εἱλίξαντες	τῶν	τριχῶν	προτιθεῖσι	καὶ	οὗτοι	ἐπὶ	τὸ	σῆμα.	
αὗται	μὲν	δὴ	ταύτην	τιμὴν	ἔχουσι	πρὸς	τῶν	Δήλου	οἰκητόρων,	[4.35.1]	φασὶ	δὲ	οἱ	αὐτοὶ	οὗτοι	
καὶ	τὴν	Ἄργην	τε	καὶ	τὴν	Ὦπιν,	ἐούσας	παρθένους	ἐξ	Ὑπερβορέων,	κατὰ	τοὺς	αὐτοὺς	τούτους	
ἀνθρώπους	πορευομένας	ἀπικέσθαι	ἐς	Δῆλον	ἔτι	πρότερον	Ὑπερόχης	τε	καὶ	
Λαοδίκης.	[4.35.2]	ταύτας	μέν	νυν	τῇ	Εἰλειθυίῃ	ἀποφερούσας	ἀντὶ	τοῦ	ὠκυτόκου	τὸν	ἐτάξαντο	
φόρον	ἀπικέσθαι,	τὴν	δὲ	Ἄργην	τε	καὶ	τὴν	Ὦπιν	ἅμα	αὐτοῖσι	τοῖσι	θεοῖσι	ἀπικέσθαι	λέγουσι	καί	
σφι	τιμὰς	ἄλλας	δεδόσθαι	πρὸς	σφέων·	[4.35.3]	καὶ	γὰρ	ἀγείρειν	σφι	τὰς	γυναῖκας,	
ἐπονομαζούσας	τὰ	οὐνόματα	ἐν	τῷ	ὕμνῳ	τόν	σφι	Ὠλὴν	ἀνὴρ	Λύκιος	ἐποίησε,	παρὰ	δὲ	σφέων	
μαθόντας	νησιώτας	τε	καὶ	Ἴωνας	ὑμνέειν	Ὦπίν	τε	καὶ	Ἄργην	ὀνομάζοντάς	τε	καὶ	ἀγείροντας	
(οὗτος	δὲ	ὁ	Ὠλὴν	καὶ	τοὺς	ἄλλους	τοὺς	παλαιοὺς	ὕμνους	ἐποίησε	ἐκ	Λυκίης	ἐλθὼν	τοὺς	
ἀειδομένους	ἐν	Δήλῳ),	[4.35.4]	καὶ	τῶν	μηρίων	καταγιζομένων	ἐπὶ	τῷ	βωμῷ	τὴν	σποδὸν	ταύτην	
ἐπὶ	τὴν	θήκην	τὴν	Ὤπιός	τε	καὶ	Ἄργης	ἀναισιμοῦσθαι	ἐπιβαλλομένην.	ἡ	δὲ	θήκη	αὐτέων	ἐστὶ	
ὄπισθε	τοῦ	Ἀρτεμισίου,	πρὸς	ἠῶ	τετραμμένη,	ἀγχοτάτω	τοῦ	Κηίων	ἱστιητορίου. 
 

ΒΙΒΛΙΟ Γ: ΘΑΛΕΙΑ 

3.17.1]	Μετὰ	δὲ	ταῦτα	ὁ	Καμβύσης	ἐβουλεύσατο	τριφασίας	στρατηίας,	ἐπί	τε	Καρχηδονίους	καὶ	
ἐπὶ	Ἀμμωνίους	καὶ	ἐπὶ	τοὺς	μακροβίους	Αἰθίοπας,	οἰκημένους	δὲ	Λιβύης	ἐπὶ	τῇ	νοτίῃ	



θαλάσσῃ.	[3.17.2]	βουλευομένῳ	δέ	οἱ	ἔδοξε	ἐπὶ	μὲν	Καρχηδονίους	τὸν	ναυτικὸν	στρατὸν	
ἀποστέλλειν,	ἐπὶ	δὲ	Ἀμμωνίους	τοῦ	πεζοῦ	ἀποκρίναντα,	ἐπὶ	δὲ	τοὺς	Αἰθίοπας	κατόπτας	πρῶτον,	
ὀψομένους	τε	τὴν	ἐν	τούτοισι	τοῖσι	Αἰθίοψι	λεγομένην	εἶναι	Ἡλίου	τράπεζαν	εἰ	ἔστι	ἀληθέως,	
καὶ	πρὸς	ταύτῃ	τὰ	ἄλλα	κατοψομένους,	δῶρα	δὲ	τῷ	λόγῳ	φέροντας	τῷ	βασιλέϊ	
αὐτῶν.	[3.18.1]	ἡ	δὲ	τράπεζα	τοῦ	ἡλίου	τοιήδε	τις	λέγεται	εἶναι·	λειμών	ἐστι	ἐν	τῷ	προαστίῳ	
ἐπίπλεος	κρεῶν	ἑφθῶν	πάντων	τῶν	τετραπόδων,	ἐς	τὸν	τὰς	μὲν	νύκτας	ἐπιτηδεύοντας	τιθέναι	
τὰ	κρέα	τοὺς	ἐν	τέλεϊ	ἑκάστους	ἐόντας	τῶν	ἀστῶν,	τὰς	δὲ	ἡμέρας	δαίνυσθαι	προσιόντα	τὸν	
βουλόμενον·	φάναι	δὲ	τοὺς	ἐπιχωρίους	ταῦτα	τὴν	γῆν	αὐτὴν	ἀναδιδόναι	ἑκάστοτε.	ἡ	μὲν	δὴ	
τράπεζα	τοῦ	ἡλίου	καλεομένη	λέγεται	εἶναι	τοιήδε.	[3.19.1]	Καμβύσῃ	δὲ	ὡς	ἔδοξε	πέμπειν	τοὺς	
κατασκόπους,	αὐτίκα	μετεπέμπετο	ἐξ	Ἐλεφαντίνης	πόλιος	τῶν	Ἰχθυοφάγων	ἀνδρῶν	τοὺς	
ἐπισταμένους	τὴν	Αἰθιοπίδα	γλῶσσαν.	[3.19.2]	ἐν	ᾧ	δὲ	τούτους	μετήισαν,	ἐν	τούτῳ	ἐκέλευε	ἐπὶ	
τὴν	Καρχηδόνα	πλέειν	τὸν	ναυτικὸν	στρατόν.	Φοίνικες	δὲ	οὐκ	ἔφασαν	ποιήσειν	ταῦτα·	ὁρκίοισί	
τε	γὰρ	μεγάλοισι	ἐνδεδέσθαι	καὶ	οὐκ	ἂν	ποιέειν	ὅσια	ἐπὶ	τοὺς	παῖδας	τοὺς	ἑωυτῶν	
στρατευόμενοι.	Φοινίκων	δὲ	οὐ	βουλομένων	οἱ	λοιποὶ	οὐκ	ἀξιόμαχοι	
ἐγίνοντο.	[3.19.3]	Καρχηδόνιοι	μέν	νυν	οὕτω	δουλοσύνην	διέφυγον	πρὸς	Περσέων.	Καμβύσης	
γὰρ	βίην	οὐκ	ἐδικαίου	προσφέρειν	Φοίνιξι,	ὅτι	σφέας	τε	αὐτοὺς	ἐδεδώκεσαν	Πέρσῃσι	καὶ	πᾶς	
ἐκ	Φοινίκων	ἤρτητο	ὁ	ναυτικὸς	στρατός.	δόντες	δὲ	καὶ	Κύπριοι	σφέας	αὐτοὺς	Πέρσῃσι	
ἐστρατεύοντο	ἐπ᾽	Αἴγυπτον.	[3.20.1]	ἐπείτε	δὲ	τῷ	Καμβύσῃ	ἐκ	τῆς	Ἐλεφαντίνης	ἀπίκοντο	οἱ	
Ἰχθυοφάγοι,	ἔπεμπε	αὐτοὺς	ἐς	τοὺς	Αἰθίοπας	ἐντειλάμενός	τε	τὰ	λέγειν	χρῆν	καὶ	δῶρα	
φέροντας	πορφύρεόν	τε	εἷμα	καὶ	χρύσεον	στρεπτὸν	περιαυχένιον	καὶ	ψέλια	καὶ	μύρου	
ἀλάβαστρον	καὶ	Φοινικηίου	οἴνου	κάδον.	οἱ	δὲ	Αἰθίοπες	οὗτοι	ἐς	τοὺς	ἀπέπεμπε	ὁ	Καμβύσης	
λέγονται	εἶναι	μέγιστοι	καὶ	κάλλιστοι	ἀνθρώπων	πάντων.	[3.20.2]	νόμοισι	δὲ	καὶ	ἄλλοισι	
χρᾶσθαι	αὐτούς	φασι	κεχωρισμένοισι	τῶν	ἄλλων	ἀνθρώπων	καὶ	δὴ	καὶ	κατὰ	τὴν	βασιληίην	
τοιῷδε·	τὸν	ἂν	τῶν	ἀστῶν	κρίνωσι	μέγιστόν	τε	εἶναι	καὶ	κατὰ	τὸ	μέγαθος	ἔχειν	τὴν	ἰσχύν,	τοῦτον	
ἀξιοῦσι	βασιλεύειν.	[3.21.1]	ἐς	τούτους	δὴ	ὦν	τοὺς	ἄνδρας	ὡς	ἀπίκοντο	οἱ	Ἰχθυοφάγοι,	διδόντες	
τὰ	δῶρα	τῷ	βασιλέϊ	αὐτῶν	ἔλεγον	τάδε·	Βασιλεὺς	ὁ	Περσέων	Καμβύσης,	βουλόμενος	φίλος	καὶ	
ξεῖνός	τοι	γενέσθαι,	ἡμέας	τε	ἀπέπεμψε	ἐς	λόγους	τοι	ἐλθεῖν	κελεύων	καὶ	δῶρα	ταῦτά	τοι	διδοῖ	
τοῖσι	καὶ	αὐτὸς	μάλιστα	ἥδεται	χρεώμενος.	[3.21.2]	ὁ	δὲ	Αἰθίοψ	μαθὼν	ὅτι	κατόπται	ἥκοιεν,	
λέγει	πρὸς	αὐτοὺς	τοιάδε·	Οὔτε	ὁ	Περσέων	βασιλεὺς	δῶρα	ὑμέας	ἔπεμψε	φέροντας	προτιμῶν	
πολλοῦ	ἐμοὶ	ξεῖνος	γενέσθαι,	οὔτε	ὑμεῖς	λέγετε	ἀληθέα	(ἥκετε	γὰρ	κατόπται	τῆς	ἐμῆς	ἀρχῆς)	
οὔτε	ἐκεῖνος	ἀνήρ	ἐστι	δίκαιος·	εἰ	γὰρ	ἦν	δίκαιος,	οὔτ᾽	ἂν	ἐπεθύμησε	χώρης	ἄλλης	ἢ	τῆς	
ἑωυτοῦ,	οὔτ᾽	ἂν	ἐς	δουλοσύνην	ἀνθρώπους	ἦγε	ὑπ᾽	ὧν	μηδὲν	ἠδίκηται.	[3.21.3]	νῦν	δὲ	αὐτῷ	
τόξον	τόδε	διδόντες	τάδε	ἔπεα	λέγετε·	βασιλεὺς	ὁ	Αἰθιόπων	συμβουλεύει	τῷ	Περσέων	βασιλέϊ,	
ἐπεὰν	οὕτω	εὐπετέως	ἕλκωσι	[τὰ]	τόξα	Πέρσαι	ἐόντα	μεγάθεϊ	τοσαῦτα,	τότε	ἐπ᾽	Αἰθίοπας	τοὺς	
μακροβίους	πλήθεϊ	ὑπερβαλλόμενον	στρατεύεσθαι,	μέχρι	δὲ	τούτου	θεοῖσι	εἰδέναι	χάριν,	οἳ	
οὐκ	ἐπὶ	νόον	τρέπουσι	Αἰθιόπων	παισὶ	γῆν	ἄλλην	προσκτᾶσθαι	τῇ	ἑωυτῶν.	[3.22.1]	ταῦτα	δὲ	
εἴπας	καὶ	ἀνεὶς	τὸ	τόξον	παρέδωκε	τοῖσι	ἥκουσι.	λαβὼν	δὲ	τὸ	εἷμα	τὸ	πορφύρεον	εἰρώτα	ὅ	τι	εἴη	
καὶ	ὅκως	πεποιημένον.	εἰπόντων	δὲ	τῶν	Ἰχθυοφάγων	τὴν	ἀληθείην	περὶ	τῆς	πορφύρης	καὶ	τῆς	
βαφῆς,	δολεροὺς	μὲν	τοὺς	ἀνθρώπους	ἔφη	εἶναι,	δολερὰ	δὲ	αὐτῶν	τὰ	εἵματα.	[3.22.2]	δεύτερα	
δὲ	τὸν	χρυσὸν	εἰρώτα,	τὸν	στρεπτὸν	τὸν	περιαυχένιον	καὶ	τὰ	ψέλια.	ἐξηγεομένων	δὲ	τῶν	
Ἰχθυοφάγων	τὸν	κόσμον	αὐτοῦ	γελάσας	ὁ	βασιλεὺς	καὶ	νομίσας	εἶναί	σφεα	πέδας	εἶπε	ὡς	παρ᾽	
ἑωυτοῖσί	εἰσι	ῥωμαλεώτεραι	τουτέων	πέδαι.	[3.22.3]	τρίτον	δὲ	εἰρώτα	τὸ	μύρον·	εἰπόντων	δὲ	
τῆς	ποιήσιος	πέρι	καὶ	ἀλείψιος,	τὸν	αὐτὸν	λόγον	τὸν	καὶ	περὶ	τοῦ	εἵματος	εἶπε.	ὡς	δὲ	ἐς	τὸν	
οἶνον	ἀπίκετο	καὶ	ἐπύθετο	αὐτοῦ	τὴν	ποίησιν,	ὑπερησθεὶς	τῷ	πόματι	ἐπείρετο	ὅ	τι	τε	σιτέεται	ὁ	
βασιλεὺς	καὶ	χρόνον	ὁκόσον	μακρότατον	ἀνὴρ	Πέρσης	ζώει.	[3.22.4]	οἱ	δὲ	σιτέεσθαι	μὲν	τὸν	
ἄρτον	εἶπον,	ἐξηγησάμενοι	τῶν	πυρῶν	τὴν	φύσιν,	ὀγδώκοντα	δὲ	ἔτεα	ζόης	πλήρωμα	ἀνδρὶ	
μακρότατον	προκεῖσθαι.	πρὸς	ταῦτα	ὁ	Αἰθίοψ	ἔφη	οὐδὲν	θωμάζειν	εἰ	σιτεόμενοι	κόπρον	ἔτεα	
ὀλίγα	ζώουσι·	οὐδὲ	γὰρ	ἂν	τοσαῦτα	δύνασθαι	ζώειν	σφέας,	εἰ	μὴ	τῷ	πόματι	ἀνέφερον,	φράζων	
τοῖσι	Ἰχθυοφάγοισι	τὸν	οἶνον·	τοῦτο	γὰρ	ἑωυτοὺς	ὑπὸ	Περσέων	
ἑσσοῦσθαι.	[3.23.1]	ἀντειρομένων	δὲ	τὸν	βασιλέα	τῶν	Ἰχθυοφάγων	τῆς	ζόης	καὶ	τῆς	διαίτης	
πέρι,	ἔτεα	μὲν	‹εἶπε›	ἐς	εἴκοσί	τε	καὶ	ἑκατὸν	τοὺς	πολλοὺς	αὐτῶν	ἀπικνέεσθαι,	ὑπερβάλλειν	δέ	
τινας	καὶ	ταῦτα,	σίτησιν	δὲ	εἶναι	κρέα	ἑφθὰ	καὶ	πόμα	γάλα.	[3.23.2]	θῶμα	δὲ	ποιευμένων	τῶν	
κατασκόπων	περὶ	τῶν	ἐτέων	ἐπὶ	κρήνην	σφι	ἡγήσασθαι,	ἀπ᾽	ἧς	λουόμενοι	λιπαρώτεροι	
ἐγίνοντο,	κατά	περ	εἰ	ἐλαίου	εἴη·	ὄζειν	δὲ	ἀπ᾽	αὐτῆς	ὡς	εἰ	ἴων.	[3.23.3]	ἀσθενὲς	δὲ	τὸ	ὕδωρ	τῆς	



κρήνης	ταύτης	οὕτω	δή	τι	ἔλεγον	εἶναι	οἱ	κατάσκοποι	ὥστε	μηδὲν	οἷόν	τ᾽	εἶναι	ἐπ᾽	αὐτοῦ	
ἐπιπλέειν,	μήτε	ξύλον	μήτε	τῶν	ὅσα	ξύλου	ἐστὶ	ἐλαφρότερα,	ἀλλὰ	πάντα	σφέα	χωρέειν	ἐς	
βυσσόν.	τὸ	δὲ	ὕδωρ	τοῦτο	εἴ	σφί	ἐστι	ἀληθέως	οἷόν	τι	λέγεται,	διὰ	τοῦτο	ἂν	εἶεν,	τούτῳ	τὰ	
πάντα	χρεώμενοι,	μακρόβιοι.	[3.23.4]	ἀπὸ	τῆς	κρήνης	δὲ	ἀπαλλασσομένων	ἀγαγεῖν	σφέας	ἐς	
δεσμωτήριον	ἀνδρῶν,	ἔνθα	τοὺς	πάντας	ἐν	πέδῃσι	χρυσέῃσι	δεδέσθαι.	ἔστι	δὲ	ἐν	τούτοισι	τοῖσι	
Αἰθίοψι	πάντων	ὁ	χαλκὸς	σπανιώτατον	καὶ	τιμιώτατον.	θεησάμενοι	δὲ	καὶ	τὸ	δεσμωτήριον	
ἐθεήσαντο	καὶ	τὴν	τοῦ	ἡλίου	λεγομένην	τράπεζαν.	[3.24.1]	μετὰ	δὲ	ταύτην	τελευταίας	
ἐθεήσαντο	τὰς	θήκας	αὐτῶν,	αἳ	λέγονται	σκευάζεσθαι	ἐξ	ὑάλου	τρόπῳ	τοιῷδε·	[3.24.2]	ἐπεὰν	
τὸν	νεκρὸν	ἰσχνήνωσι,	εἴτε	δὴ	κατά	περ	Αἰγύπτιοι	εἴτε	ἄλλως	κως,	γυψώσαντες	ἅπαντα	αὐτὸν	
γραφῇ	κοσμέουσι,	ἐξομοιεῦντες	τὸ	εἶδος	ἐς	τὸ	δυνατόν,	ἔπειτα	δέ	οἱ	περιιστᾶσι	στήλην	ἐξ	
ὑάλου	πεποιημένην	κοίλην	(ἡ	δέ	σφι	πολλὴ	καὶ	εὐεργὸς	ὀρύσσεται)·	[3.24.3]	ἐν	μέσῃ	δὲ	τῇ	
στήλῃ	ἐνεὼν	διαφαίνεται	ὁ	νέκυς,	οὔτε	ὀδμὴν	οὐδεμίαν	ἄχαριν	παρεχόμενος	οὔτε	ἄλλο	ἀεικὲς	
οὐδέν·	καὶ	ἔχει	πάντα	φανερὰ	ὁμοίως	αὐτῷ	τῷ	νέκυϊ.	[3.24.4]	ἐνιαυτὸν	μὲν	δὴ	ἔχουσι	τὴν	
στήλην	ἐν	τοῖσι	οἰκίοισι	οἱ	μάλιστα	προσήκοντες	πάντων	τε	ἀπαρχόμενοι	καὶ	θυσίας	οἱ	
προσάγοντες·	μετὰ	δὲ	ταῦτα	ἐκκομίσαντες	ἱστᾶσι	περὶ	τὴν	πόλιν. 
 
[3.102.1]	ἄλλοι	δὲ	τῶν	Ἰνδῶν	Κασπατύρῳ	τε	πόλι	καὶ	τῇ	Πακτυϊκῇ	χώρῃ	εἰσὶ	πρόσουροι,	πρὸς	
ἄρκτου	τε	καὶ	βορέω	ἀνέμου	κατοικημένοι	τῶν	ἄλλων	Ἰνδῶν,	οἳ	Βακτρίοισι	παραπλησίην	ἔχουσι	
δίαιταν·	οὗτοι	καὶ	μαχιμώτατοί	εἰσι	Ἰνδῶν	καὶ	οἱ	ἐπὶ	τὸν	χρυσὸν	στελλόμενοί	εἰσι	οὗτοι·	κατὰ	
γὰρ	τοῦτό	ἐστι	ἐρημίη	διὰ	τὴν	ψάμμον.	[3.102.2]	ἐν	δὴ	ὦν	τῇ	ἐρημίῃ	ταύτῃ	καὶ	τῇ	ψάμμῳ	
γίνονται	μύρμηκες	μεγάθεα	ἔχοντες	κυνῶν	μὲν	ἐλάσσονα,	ἀλωπέκων	δὲ	μέζονα·	εἰσὶ	γὰρ	αὐτῶν	
καὶ	παρὰ	βασιλέϊ	τῷ	Περσέων	ἐνθεῦτεν	θηρευθέντες.	οὗτοι	ὦν	οἱ	μύρμηκες	ποιεύμενοι	οἴκησιν	
ὑπὸ	γῆν	ἀναφορέουσι	τὴν	ψάμμον	κατά	περ	οἱ	ἐν	τοῖσι	Ἕλλησι	μύρμηκες	κατὰ	τὸν	αὐτὸν	
τρόπον,	εἰσὶ	δὲ	καὶ	τὸ	εἶδος	ὁμοιότατοι·	ἡ	δὲ	ψάμμος	ἡ	ἀναφερομένη	ἐστὶ	
χρυσῖτις.	[3.102.3]	ἐπὶ	δὴ	ταύτην	τὴν	ψάμμον	στέλλονται	ἐς	τὴν	ἔρημον	οἱ	Ἰνδοί,	ζευξάμενος	
ἕκαστος	καμήλους	τρεῖς,	σειρηφόρον	μὲν	ἑκατέρωθεν	ἔρσενα	παρέλκειν,	θήλεαν	δὲ	ἐς	μέσον·	
ἐπὶ	ταύτην	δὴ	αὐτὸς	ἀναβαίνει,	ἐπιτηδεύσας	ὅκως	ἀπὸ	τέκνων	ὡς	νεωτάτων	ἀποσπάσας	ζεύξει·	
αἱ	γάρ	σφι	κάμηλοι	ἵππων	οὐκ	ἥσσονες	ἐς	ταχυτῆτά	εἰσι,	χωρὶς	δὲ	ἄχθεα	δυνατώτεραι	πολλὸν	
φέρειν.	[3.103.1]	τὸ	μὲν	δὴ	εἶδος	ὁκοῖόν	τι	ἔχει	ἡ	κάμηλος,	ἐπισταμένοισι	τοῖσι	Ἕλλησι	οὐ	
συγγράφω·	τὸ	δὲ	μὴ	ἐπιστέαται	αὐτῆς,	τοῦτο	φράσω.	κάμηλος	ἐν	τοῖσι	ὀπισθίοισι	σκέλεσι	ἔχει	
τέσσερας	μηροὺς	καὶ	γούνατα	τέσσερα,	τά	τε	αἰδοῖα	διὰ	τῶν	ὀπισθίων	σκελέων	πρὸς	τὴν	οὐρὴν	
τετραμμένα.	[3.104.1]	οἱ	δὲ	δὴ	Ἰνδοὶ	τρόπῳ	τοιούτῳ	καὶ	ζεύξι	τοιαύτῃ	χρεώμενοι	ἐλαύνουσι	ἐπὶ	
τὸν	χρυσὸν	λελογισμένως	ὅκως	[ἂν]	καυμάτων	τῶν	θερμοτάτων	ἐόντων	ἔσονται	ἐν	τῇ	ἁρπαγῇ·	
ὑπὸ	γὰρ	τοῦ	καύματος	οἱ	μύρμηκες	ἀφανέες	γίνονται	ὑπὸ	γῆν.	[3.104.2]	θερμότατος	δέ	ἐστι	ὁ	
ἥλιος	τούτοισι	τοῖσι	ἀνθρώποισι	τὸ	ἑωθινόν,	οὐ	κατά	περ	τοῖσι	ἄλλοισι	μεσαμβρίης,	ἀλλ᾽	
ὑπερτείλας	μέχρις	οὗ	ἀγορῆς	διαλύσιος.	τοῦτον	δὲ	τὸν	χρόνον	καίει	πολλῷ	μᾶλλον	ἢ	τῇ	
μεσαμβρίῃ	τὴν	Ἑλλάδα,	οὕτως	ὥστε	ἐν	ὕδατι	λόγος	αὐτούς	ἐστι	βρέχεσθαι	
τηνικαῦτα.	[3.104.3]	μεσοῦσα	δὲ	ἡ	ἡμέρη	σχεδὸν	παραπλησίως	καίει	τούς	‹τε›	ἄλλους	
ἀνθρώπους	καὶ	τοὺς	Ἰνδούς.	ἀποκλινομένης	δὲ	τῆς	μεσαμβρίης	γίνεταί	σφι	ὁ	ἥλιος	κατά	περ	
τοῖσι	ἄλλοισι	ὁ	ἑωθινός.	καὶ	τὸ	ἀπὸ	τούτου	ἀπιὼν	ἐπὶ	μᾶλλον	ψύχει,	ἐς	ὃ	ἐπὶ	δυσμῇσι	ἐὼν	καὶ	
τὸ	κάρτα	ψύχει.	[3.105.1]	ἐπεὰν	δὲ	ἔλθωσι	ἐς	τὸν	χῶρον	οἱ	Ἰνδοὶ	ἔχοντες	θυλάκια,	ἐμπλήσαντες	
ταῦτα	τῆς	ψάμμου	τὴν	ταχίστην	ἐλαύνουσι	ὀπίσω·	αὐτίκα	γὰρ	οἱ	μύρμηκες	ὀδμῇ,	ὡς	δὴ	λέγεται	
ὑπὸ	Περσέων,	μαθόντες	διώκουσι.	εἶναι	δὲ	ταχυτῆτα	οὐδενὶ	ἑτέρῳ	ὅμοιον,	οὕτως	ὥστε,	εἰ	μὴ	
προλαμβάνειν	τοὺς	Ἰνδοὺς	τῆς	ὁδοῦ	ἐν	ᾧ	τοὺς	μύρμηκας	συλλέγεσθαι,	οὐδένα	ἄν	σφεων	
ἀποσῴζεσθαι.	[3.105.2]	τοὺς	μέν	νυν	ἔρσενας	τῶν	καμήλων,	εἶναι	γὰρ	ἥσσονας	θέειν	τῶν	
θηλέων,	[καὶ]	παραλύεσθαι	ἐπελκομένους,	οὐκ	ὁμοῦ	ἀμφοτέρους·	τὰς	δὲ	θηλέας	
ἀναμιμνησκομένας	τῶν	ἔλιπον	τέκνων	ἐνδιδόναι	μαλακὸν	οὐδέν.	τὸν	μὲν	δὴ	πλέω	τοῦ	χρυσοῦ	
οὕτω	[οἱ]	Ἰνδοὶ	κτῶνται,	ὡς	Πέρσαι	φασί·	ἄλλος	δὲ	σπανιώτερός	ἐστι	ἐν	τῇ	χώρῃ	ὀρυσσόμενος.	

	
[3.115.1]	Αὗται	μέν	νυν	ἔν	τε	τῇ	Ἀσίῃ	ἐσχατιαί	εἰσι	καὶ	ἐν	τῇ	Λιβύῃ·	περὶ	δὲ	τῶν	ἐν	τῇ	Εὐρώπῃ	
τῶν	πρὸς	ἑσπέρην	ἐσχατιέων	ἔχω	μὲν	οὐκ	ἀτρεκέως	λέγειν·	οὔτε	γὰρ	ἔγωγε	ἐνδέκομαι	
Ἠριδανόν	τινα	καλέεσθαι	πρὸς	βαρβάρων	ποταμὸν	ἐκδιδόντα	ἐς	θάλασσαν	τὴν	πρὸς	βορέην	
ἄνεμον,	ἀπ᾽	ὅτευ	τὸ	ἤλεκτρον	φοιτᾶν	λόγος	ἐστί,	οὔτε	νήσους	οἶδα	Κασσιτερίδας	ἐούσας,	ἐκ	



τῶν	ὁ	κασσίτερος	ἡμῖν	φοιτᾷ.	[3.115.2]	τοῦτο	μὲν	γὰρ	ὁ	Ἠριδανὸς	αὐτὸ	κατηγορέει	τὸ	οὔνομα	
ὡς	ἔστι	Ἑλληνικὸν	καὶ	οὐ	βάρβαρον,	ὑπὸ	ποιητέω	δέ	τινος	ποιηθέν·	τοῦτο	δὲ	οὐδενὸς	αὐτόπτεω	
γενομένου	δύναμαι	ἀκοῦσαι,	τοῦτο	μελετῶν,	ὅκως	θάλασσά	ἐστι	τὰ	ἐπέκεινα	τῆς	Εὐρώπης.	ἐξ	
ἐσχάτης	δ᾽	ὦν	ὅ	τε	κασσίτερος	ἡμῖν	φοιτᾷ	καὶ	τὸ	ἤλεκτρον.	[3.116.1]	πρὸς	δὲ	ἄρκτου	τῆς	
Εὐρώπης	πολλῷ	τι	πλεῖστος	χρυσὸς	φαίνεται	ἐών.	ὅκως	μὲν	γινόμενος,	οὐκ	ἔχω	οὐδὲ	τοῦτο	
ἀτρεκέως	εἶπαι,	λέγεται	δὲ	ὑπὲκ	τῶν	γρυπῶν	ἁρπάζειν	Ἀριμασποὺς	ἄνδρας	
μουνοφθάλμους.	[3.116.2]	πείθομαι	δὲ	οὐδὲ	τοῦτο,	ὅκως	μουνόφθαλμοι	ἄνδρες	φύονται,	
φύσιν	ἔχοντες	τὴν	ἄλλην	ὁμοίην	τοῖσι	ἄλλοισι	ἀνθρώποισι.	[3.116.3]	αἱ	δὲ	ὦν	ἐσχατιαὶ	οἴκασι,	
περικληίουσαι	τὴν	ἄλλην	χώρην	καὶ	ἐντὸς	ἀπέργουσαι,	τὰ	κάλλιστα	δοκέοντα	ἡμῖν	εἶναι	καὶ	
σπανιώτατα	ἔχειν	αὐτά.	

	

ΒΙΒΛΙΟ Δ: ΜΕΛΠΟΜΕΝΗ 

[4.8.1]	Σκύθαι	μὲν	ὧδε	ὑπὲρ	σφέων	τε	αὐτῶν	καὶ	τῆς	χώρης	τῆς	κατύπερθε	λέγουσι,	Ἑλλήνων	δὲ	
οἱ	τὸν	Πόντον	οἰκέοντες	ὧδε.	Ἡρακλέα	ἐλαύνοντα	τὰς	Γηρυόνεω	βοῦς	ἀπικέσθαι	ἐς	γῆν	ταύτην	
ἐοῦσαν	ἐρήμην,	ἥντινα	νῦν	Σκύθαι	νέμονται.	[4.8.2]	Γηρυόνεα	δὲ	οἰκέειν	ἔξω	τοῦ	Πόντου,	
κατοικημένον	τὴν	Ἕλληνες	λέγουσι	Ἐρύθειαν	νῆσον,	τὴν	πρὸς	Γηδείροισι	τοῖσι	ἔξω	Ἡρακλέων	
στηλέων	ἐπὶ	τῷ	Ὠκεανῷ.	τὸν	δὲ	Ὠκεανὸν	λόγῳ	μὲν	λέγουσι	ἀπὸ	ἡλίου	ἀνατολέων	ἀρξάμενον	
γῆν	περὶ	πᾶσαν	ῥέειν,	ἔργῳ	δὲ	οὐκ	ἀποδεικνῦσι.	[4.8.3]	ἐνθεῦτεν	τὸν	Ἡρακλέα	ὡς	ἀπικέσθαι	ἐς	
τὴν	νῦν	Σκυθικὴν	χώρην	καλεομένην	(καταλαβεῖν	γὰρ	αὐτὸν	χειμῶνά	τε	καὶ	κρυμόν),	
ἐπειρυσάμενον	[δὲ]	τὴν	λεοντέην	κατυπνῶσαι,	τὰς	δέ	οἱ	ἵππους	[τὰς]	ὑπὸ	τοῦ	ἅρματος	
νεμομένας	ἐν	τούτῳ	τῷ	χρόνῳ	ἀφανισθῆναι	θείῃ	τύχῃ.	[4.9.1]	ὡς	δ᾽	ἐγερθῆναι	τὸν	Ἡρακλέα,	
δίζησθαι,	πάντα	δὲ	τῆς	χώρης	ἐπεξελθόντα	τέλος	ἀπικέσθαι	ἐς	τὴν	Ὑλαίην	καλεομένην	γῆν·	
ἐνθαῦτα	δὲ	αὐτὸν	εὑρεῖν	ἐν	ἄντρῳ	μειξοπάρθενόν	τινα	ἔχιδναν	διφυέα,	τῆς	τὰ	μὲν	ἄνω	ἀπὸ	τῶν	
γλουτῶν	εἶναι	γυναικός,	τὰ	δὲ	ἔνερθε	ὄφιος.	[4.9.2]	ἰδόντα	δὲ	καὶ	θωμάσαντα	ἐπειρέσθαι	μιν	εἴ	
κου	εἶδεν	ἵππους	πλανωμένας·	τὴν	δὲ	φάναι	ἑωυτὴν	ἔχειν	καὶ	οὐκ	ἀποδώσειν	ἐκείνῳ	πρὶν	ἤ	οἱ	
μειχθῇναι·	τὸν	δὲ	Ἡρακλέα	μιχθῆναι	ἐπὶ	τῷ	μισθῷ	τούτῳ.	[4.9.3]	κείνην	τε	δὴ	ὑπερβάλλεσθαι	
τὴν	ἀπόδοσιν	τῶν	ἵππων,	βουλομένην	ὡς	πλεῖστον	χρόνον	συνεῖναι	τῷ	Ἡρακλέϊ,	καὶ	τὸν	
κομισάμενον	ἐθέλειν	ἀπαλλάσσεσθαι·	τέλος	δὲ	ἀποδιδοῦσαν	αὐτὴν	εἰπεῖν·	Ἵππους	μὲν	δὴ	
ταύτας	ἀπικομένας	ἐνθάδε	ἔσωσά	τοι	ἐγώ,	σῶστρα	δὲ	σὺ	παρέσχες·	ἔχω	γὰρ	ἐκ	σέο	παῖδας	
τρεῖς.	[4.9.4]	τούτους,	ἐπεὰν	γένωνται	τρόφιες,	ὅ	τι	χρὴ	ποιέειν	ἐξηγέο	σύ,	εἴτε	αὐτοῦ	κατοικίζω	
(χώρης	γὰρ	τῆσδε	ἔχω	τὸ	κράτος	αὐτή)	εἴτε	ἀποπέμπω	παρὰ	σέ.	τὴν	μὲν	δὴ	ταῦτα	ἐπειρωτᾶν,	
τὸν	δὲ	λέγουσι	πρὸς	ταῦτα	εἰπεῖν·	[4.9.5]	Ἐπεὰν	ἀνδρωθέντας	ἴδῃ	τοὺς	παῖδας,	τάδε	ποιεῦσα	
οὐκ	ἂν	ἁμαρτάνοις·	τὸν	μὲν	ἂν	ὁρᾷς	αὐτῶν	τόδε	[τὸ]	τόξον	ὧδε	διατεινόμενον	καὶ	τῷ	ζωστῆρι	
τῷδε	κατὰ	τάδε	ζωννύμενον,	τοῦτον	μὲν	τῆσδε	τῆς	χώρης	οἰκήτορα	ποιεῦ·	ὃς	δ᾽	ἂν	τούτων	τῶν	
ἔργων	τῶν	ἐντέλλομαι	λείπηται,	ἔκπεμπε	ἐκ	τῆς	χώρης.	καὶ	ταῦτα	ποιεῦσα	αὐτή	τε	εὐφρανέαι	
καὶ	τὰ	ἐντεταλμένα	ποιήσεις.	[4.10.1]	τὸν	μὲν	δὴ	εἰρύσαντα	τῶν	τόξων	τὸ	ἕτερον	(δύο	γὰρ	δὴ	
φορέειν	τέως	Ἡρακλέα)	καὶ	τὸν	ζωστῆρα	προδέξαντα	παραδοῦναι	τὸ	τόξον	τε	καὶ	τὸν	ζωστῆρα	
ἔχοντα	ἐπ᾽	ἄκρης	τῆς	συμβολῆς	φιάλην	χρυσέην,	δόντα	δὲ	ἀπαλλάσσεσθαι.	τὴν	δ᾽,	ἐπεί	οἱ	
γενομένους	τοὺς	παῖδας	ἀνδρωθῆναι,	τοῦτο	μέν	σφι	οὐνόματα	θέσθαι,	τῷ	μὲν	Ἀγάθυρσον	
αὐτῶν,	τῷ	δ᾽	ἑπομένῳ	Γελωνόν,	Σκύθην	δὲ	τῷ	νεωτάτῳ,	τοῦτο	δὲ	τῆς	ἐπιστολῆς	μεμνημένην	
αὐτὴν	ποιῆσαι	τὰ	ἐντεταλμένα.	[4.10.2]	καὶ	δὴ	δύο	μέν	οἱ	τῶν	παίδων,	τόν	τε	Ἀγάθυρσον	καὶ	τὸν	
Γελωνόν,	οὐκ	οἵους	τε	γενομένους	ἐξικέσθαι	πρὸς	τὸν	προκείμενον	ἄεθλον,	οἴχεσθαι	ἐκ	τῆς	
χώρης	ἐκβληθέντας	ὑπὸ	τῆς	γειναμένης,	τὸν	δὲ	νεώτατον	αὐτῶν	Σκύθην	ἐπιτελέσαντα	
καταμεῖναι	ἐν	τῇ	χώρῃ.	[4.10.3]	καὶ	ἀπὸ	μὲν	Σκύθεω	τοῦ	Ἡρακλέος	γενέσθαι	τοὺς	αἰεὶ	βασιλέας	
γινομένους	Σκυθέων,	ἀπὸ	δὲ	τῆς	φιάλης	ἔτι	καὶ	ἐς	τόδε	φιάλας	ἐκ	τῶν	ζωστήρων	φορέειν	
Σκύθας·	τὸ	δὴ	μοῦνον	μηχανήσασθαι	τὴν	μητέρα	Σκύθῃ.	ταῦτα	δὲ	Ἑλλήνων	οἱ	τὸν	Πόντον	
οἰκέοντες	λέγουσι. 
 
 
 
 



 

 
 

 

 

 

 

	
 
	
 
	

	


